
He mihi
E ngā iwi whānui, e ngā hau e whā, e ngā tai o Tangaroa o Aotearoa, tēnei ka mihi, 
tēnei ka tangi, tēnei ka whakatau ki a koutou katoa.

E ngā tāngata whaikaha, e ngā tāngata whaikaha Māori me ō koutou whānau puta 
noa i te motu, kei a koutou te mana, kei a koutou te ihi, kei a koutou te wehi,  
ko koutou rā te ngākau o tēnei Rautaki Hauātanga o Aotearoa i rere ki uta, rere ki 
tai, i tāheke atu ki te ao katoa.

Nō reira nā koutou i whakakaha, nā koutou anō i whakakōkiri ai.
E mihi kau ana. E whakamānawa ana. E whakamiha ana.
Ko te rautaki nei, he pae tawhiti e tōia, he pae tata e kawea.
Ka whakakipakipa, ka whakakotahi, ka whakaohooho.
Kia kōkiri, kia manawanui, kia ū ki te pae ora mō te katoa.

Tihei mauri ora!

He whakamoemiti

To all peoples, to the four winds, to the ocean tides of Tangaroa that surround 
Aotearoa — we greet you, we honour you, we welcome you all.

To the disabled people of Aotearoa, to tāngata whaikaha Māori and your  
whānau throughout the land — yours is the mana, yours the vitality, yours the  
awe-inspiring strength.

You are the very heart of this New Zealand Disability Strategy, which flows inland 
and to the sea, reaching out to the world beyond. It is you who have strengthened it, 
and you who have driven it forward.

We acknowledge you. We honour you. We celebrate you.

This strategy represents a journey toward a horizon yet to be reached, and steps 
taken today with unity and resolve. It calls us to uplift, to include, to transform. Let us 
be bold, let us be steadfast, let us pursue life’s great horizons and wellbeing for all.

Behold, the breath of life!

Ngā whakamoemiti 

E mihi ana a Whaikaha - The Ministry of Disabled People ki He Awa Whiria, 
te anga mō ngā awa i whiri nā Ahorangi Angus Hikairo Macfarlane rāua ko 
Ahorangi Mātāmuri Sonja Macfarlane i tārei. 

I tiria a He Awa Whiria e Sonja ki ngā rōpū mahi, nā rātou i āwhina te 
whakatupu i te rautaki mā te kawe mai i ngā whakaaro o ngā tāngata 
whaikaha, o ngā tāngata whaikaha Māori, ngā mātanga o te rāngai me ngā 
hinonga kāwanatanga. 

Tēnei a Whaikaha, te Ministry for Disabled People te whakamoemiti atu nei  
ki ngā rōpū mahi, ki te hunga i whai wāhi ki te whakawhanaketanga o te 
rautaki, me te hunga katoa nāna i hora urupare ki te rautaki i roto i ngā 
toronga whakaaro. 

  1 I takohatia tēnei whakatauākī e Te Pou Ārahi o Te Ministry of Disabled People – Whaikaha e Ken Te Tau.

He whakatauākī
Te ia o te awa whiria 

Te ia o te awa tāngata 

Rere ki uta, rere ki tai

I tāheke atu ki te ao katoa

The current of the braided river

The current of humanity

Flows from the land to the sea

Reaching out to the world beyond

This whakatauākī 1 reflects this strategy as a collective effort drawing on the 
interconnected flow of people, knowledge and resources.

Te kupu takamua 
a te Minita 

Hei Minita mō ngā Take Whaikaha, ka nui taku hari ki te tāpae atu i te Rautaki 
Hauātanga o Aotearoa 2026-2030. 

Ko tēnei te Rautaki Hauātanga o Aotearoa tuatoru mai i te whakarewanga o te 
mea tuatahi i te tau 2001. I roto i taua wā, he tini ngā āhuatanga kua tutuki. I 
whakamanaia e Aotearoa te Tauākī o Ngā Whenua o Te Ao mō ngā Motika o 
te Hunga Whai Hauātanga (UNCRPD) i te tau 2008, ā, e kawe whakamua ana 
te Kāwanatanga i ā mātou whakaūnga i raro i UNCRPD. Ko Good Lives, tētahi 
rangatohe pāpori nā te hunga whaikaha, i whakarewa, i tārei tētahi matakite, me 
ētahi mātāpono hei ārahi i ngā mahi whakapiki i te noho o te hunga whaikaha mō 
ngā rā kei mua.

Ka hari rā te tangata kia kite i ngā pikinga ake o ētahi o ngā huaputa mō te hunga 
whaikaha, ko te whāinga wāhi ki te mātauranga tērā, ko te ekenga taumata tērā, ko 
te whiwhinga mahi hoki tērā. Ahakoa tēnei, e tūpono tonu ana te hunga whaikaha ki 
ngā maioro. Hei turaki i ēnei maioro, me rapu ara arotahi ki ēnei momo raru. 

Tā tēnei rautaki he tātaki atu i ngā mea e hiahia ana te Kāwanatanga ki te 
whakatutuki mō ngā tau e 5 kei mua i te aroaro hei whakatinana i ngā wawata o te 
hunga whaikaha. Mā tēnei pae tawhiti 5-tau ka taea te whakatinana tikanga whai 
take, ka taea te ine. Ahakoa e 5 ngā wāhanga putanga hua mātāmua o te rautaki – 
te mātauranga, te whiwhinga mahi, te hauora, te whāinga whare, me te ture –  
i āta hoahoatia tōna matakite me ōna mātāpono hei ārahi i ngā mahi katoa a ngā 
hinonga kāwanatanga. Ka mahi tahi ngā hinonga kāwanatanga ki te hora i ngā 
mahi a te rautaki.

E mārama ana te rautaki e kore e pai te mahi a tētahi rautaki e kī ana 'kia kotahi te 
waka mō ngā momo tāngata katoa’ hei ara tuku ratonga ki te hunga whaikaha.  

He rerekē ngā oranga, ngā wheako, ngā hiahia me ngā moemoeā i waenga i te 
hunga whaikaha. Mō ētahi tāngata, ko tēnei mea te oranga pai he putanga māori 
noa, mō ētahi atu, ko te ekenga ki ngā taumata mō te ara mahi, ki ētahi ko te 
piki ki ngā tūranga hautū tētahi mea nui. Ahakoa he aha ngā moemoeā o tētahi 
tangata, ka pai ake tā rātou whakatinana i aua moemoeā ina whiwhi ki ngā putanga 
mātauranga tino pai, ngā putanga tino pai mō te whiwhinga mahi, te hauora, te 
whāinga whare, me ngā putanga tino pai mō  te ture whakawā. Koia i arotahi ai te 
rautaki ki ēnei wāhanga putanga hua mātāmua.

Ahakoa e tākina atu i tēnei rautaki te ū o te Kāwanatanga ki te hunga whaikaha, he 
rautaki tēnei ka taea te hāpai e te katoa. Ko tāna he whakanui i te wāhi taketake ki 
te whānau, ki te aiga, ki ngā kaitiaki hoki i roto i te oranga o te hunga whaikaha.  
Mā konei ka kitea ētahi ara e taea ai te kāwanatanga ā-motu, ngā kaunihera, ngā iwi 
me ngā hapū te koha āwhina mai. Mā te rautaki nei hoki ka kitea ka pēhea e whiwhi 
painga ai te iwi nui tonu i te pikinga ake o ngā mahi whakakanohi i te  
hunga whaikaha.

E whakamoemiti ana ahau ki ngā tāngata katoa i whai wāhi mai ki te tāreinga o 
tēnei rautaki. Ko taku tūmanako kia kitea ngā hua o te rautaki, ina tautika kē atu,  
ina wātea kē atu a Aotearoa mō te hunga whaikaha. 

Te Rautaki Hauātanga o Aotearoa 2026-2030

Ko te Rautaki Hauātanga o Aotearoa tuatoru rawa tēnei. Tā tēnei he tiki atu i ngā 
painga o ngā rautaki tuatahi e 2 me ngā mahi katoa o te hunga nāna aua rautaki i 
āwhina. 

Ko tā tēnei rautaki he hora atu i te whakaūnga a te Kāwanatanga ki te hunga 
whaikaha me ō rātou whānau. Ahakoa tērā, he rautaki tēnei ka taea e te katoa te 
āwhina. He wāhi tō ngā tāngata katoa o Aotearoa ki te whakapiki i te tomopai me 
te tautika o Aotearoa, tae atu ki ngā kaunihera, ngā pakihi, ngā hapori, me ngā iwi 
me ngā hapū Māori 

Ko tā Disability Support Services (DSS), tētahi rōpū e whāngaia nei ki te pūtea 
e Te Manatū Whakahiato Ora, he kawe i te tūnga waiwai i roto i te oranga o 
ngā tāngata whaikaha neke atu i te 50,000 te tokomaha. Ko ētahi o ngā mahi 
whāinga whare me ngā mahi mō te taha huatika i tēnei rautaki ka pā ki te DSS. 
Ahakoa tērā, ehara a DSS i tētahi o ngā aronga whāiti o tēnei rautaki, nā te mea e 
haere ana tētahi mahi motuhake hei whakatūturu, hei whakapakari hoki i a DSS, 
kia horaina e ia ngā tautoko e tika ana, mā ngā ara tika, ki te hunga e tino mate 
tautoko ana. 

Ko ngā kupu ka whakamahia i tēnei rautaki
He rerekē ngā kupu e paingia ana e tēnā tangata, e tēnā tangata, e tēnā tangata

Ehara i te mea kotahi anake te ara hei kōrero mō te hauātanga mō te hunga 
whaikaha rānei. He pai ki ētahi tāngata, ka tū tangata tonu me te whakamana i 
ngā kupu ‘disabled person’. Ki ētahi atu ka kī ‘person with a disability’ nā te mea 
e hiahia ana rātou kia tirohia mai he tangata tonu i te tuatahi, mō muri kē tō rātou 
hauātanga. 

Te horopaki ki 
tēnei rautaki 

2	 Ehara i te mea ka whakamahia te kupu ‘disabled’ nei e te katoa. Hei tauira, kāore pea te hunga e kīa nei Deaf people, ngā Turi Māori rānei, e 
kī, he hauātanga ō rātou. Kei tēnei rautaki te whakaurunga atu o ngā tāngata whai hauātanga katoa, ahakoa whakamahi ai rātou i te kupu 
‘disabled’, ahakoa kāhore.

Tā te rautaki nei he whakamahi i ngā kupu ‘disabled people, tāngata whaikaha 
Māori and their whānau’.2  

Ka taea e koe te kite tētahi kuputaka o ngā kupu taketake e whakamahia ana i 
tēnei rautaki i Tāpiritanga 1.

Tā tēnei rautaki he whawhaki i ētahi o ngā whakaaro mō te hauātanga mai i te 
Tauākī o Ngā Whenua o Te Ao mō ngā Motika o te Hunga Whai Hauātanga  

Kua tuia mai ki roto i te rautaki ētahi o ngā ariā o te Tauākī o Te Rūnanga 
Whakakotahi i Ngā Whenua o Te Ao mō ngā Motika o te Hunga Whai Hauātanga 
(UNCRPD) E ai ki te UNCRPD ka uru ki tēnei karangatanga te hunga whaikaha ‘te 
hunga kua whai hauātanga ā-kiko, ā-hinengaro, ā-whakaaro, ā-tairongo rānei, ā, i 
ētahi wā ina tūpono ki ētahi atu maioro, ka raru pea tō rātou whāinga wāhi whai 
hua ki te ao whānui, kia taurite te whāinga wāhi o ētahi atu’. Ko tēnei whakaaro, 
ehara i te mea i takea mai te hauātanga i ngā waimaero o te tangata anake, 
engari nā ngā maioro kei waho, kei te pāpori nui, ka kīa he 'tauira pāpori' mō te 
hauātanga. 

Arā anō ngā kōrero mō UNCRPD i te roanga atu o tēnei rautaki. 

He maha ngā wāhanga o te tuakiri o ngā tāngata whaikaha me ngā tāngata 
whaikaha Māori  

E whakaae ana te rautaki he matahuhua ngā tāngata whaikaha. He rerekē pea 
ngā ngoikoretanga o ngā tāngata whaikaha, ā, he tiketike tonu, he matatini hoki ō 
rātou hiahia. He rerekē pea ngā whakaaro o tēnā, o tēnā, mō te ara mō rātou i te 
ao nei. Ko ētahi, pēnei i ngā tāngata turi me ngā Turi Māori he whai tuakiri ahurea 
tino hira ki a rātou. 

Ā, he maha anō ngā wāhanga rerekē o ngā tuakiri o ngā tāngata whaikaha, pēnei i 
tō rātou momo iwi, tō rātou ira me tō rātou pakeke. Mā ēnei wāhanga katoa o ngā 
tuakiri o te tangata ka whai ara pea ia ki te hua whakaaro mō ngā mea o te ao, 
ā, i ētahi wā ka tūpono ki ngā maioro maha. Ko tā tēnei rautaki he whakamahi i 
‘ngā tāngata whaikaha’ kia whai wāhi mai ngā tāngata whaikaha katoa me ō rātou 
tuakiri huhua. 

E whakaae ana te rautaki he matahuhua ngā tāngata whaikaha. He rerekē pea 
ngā ngoikoretanga o ngā tāngata whaikaha, ā, he tiketike tonu, he matatini hoki ō 
rātou hiahia. He rerekē pea ngā whakaaro o tēnā, o tēnā, mō te ara mō rātou i te 

ao nei. Ko ētahi, pēnei i ngā tāngata turi me ngā Turi Māori he whai tuakiri ahurea 
tino hira ki a rātou. 

Ā, he maha anō ngā wāhanga rerekē o ngā tuakiri o ngā tāngata whaikaha, pēnei 
i tō rātou momo iwi, tō rātou ira me tō rātou pakeke. Mā ēnei wāhanga katoa o 
ngā tuakiri o te tangata ka whai ara pea ia ki te hua whakaaro mō ngā mea o te 
ao, ā, i ētahi wā ka tūpono ki ngā maioro maha. Ko tā tēnei rautaki he whakamahi i 
‘ngā tāngata whaikaha’ kia whai wāhi mai ngā tāngata whaikaha katoa me ō rātou 
tuakiri huhua. 

He mea hira te whānau me ngā kaitiaki  

E whakanuia ana te whānau i roto i tēnei rautaki. Tā te whānau he homai kaha, he 
homai tautoko, tuakiri hoki ki ngā tāngata whaikaha Māori. Ka uru ngā tāngata 
torowhānui o te whānau ki tēnei ariā, te whānau. Ka uru pea hoki ētahi tāngata ka 
awhitia e ētahi, hei tangata mō tō rātou whānau. 

E tautokona ana ētahi tāngata whaikaha e ō rātou kaitaurima. He Rautaki 
Kaitaurima motuhake tā te Kāwanatanga. Ko tāna he tautuhi i te hanga kaitaurima 
ko ērā e tiaki ana i ō rātou hoa, ō rātou whānau, āiga hoki kua whai hauātanga, 
āhuatanga hauora, māuiuitanga rānei; me āwhina rātou mō ngā āhuatanga o ia rā. 
E whakawhanaketia ana he Rautaki Mahi hou hei tautoko i te Rautaki Kaitaurima. 

Ko ngā kaihora hapori hoki ngā hoa pātui taketake e tutuki ai ngā putanga mō te 
hunga whaikaha, inarā, ngā kaihora e uru nei te hunga whaikaha ki ō rātou tira 
whakahaere, hautū hoki.

He matahuhua ngā tāngata whaikaha i Aotearoa  
I te tau 2023, ka whakahaeretia e Tatauranga Aotearoa tētahi Uiuinga Hauātanga 
ā-Kāinga. Nā te uiuinga nei i whakatau tata te tokomaha o ngā tāngata whaikaha o 
te taupori o Aotearoa, ā, i hāhauria ētahi mōhiotanga mō tō rātou noho i te ao nei.

I kitea e te uiuinga 1 i roto i te 6 o ngā tāngata o Aotearoa, he tangata whaikaha. 
851,000 ēnei tāngata, arā, 17 ōrau o ngā tāngata o Aotearoa. Ka uru ki taua 
tokomaha ngā pakeke āhua 753,000 (18 ōrau o ngā pakeke 15 tau, kei runga atu 
rānei te pakeke) ngā tamariki  98,000 (10 ōrau o ngā tamariki 0-14 te pakeke).   
I kitea hoki e te uiuinga he teitei kē atu te pāpātanga hauātanga mō ētahi rōpū 
taupori tēnā i tō ētahi atu. 

•	 Mō te katoa, kei runga kē atu te pāpātanga hauātanga o te wahine i tō te tāne 
(18 ōrau o ngā mea wāhine, kia whakaritea ki te 15 ōrau o ngā tāne).

•	 Ahakoa rā, mō ngā tamariki, he teitei kē atu te pāpātanga hauātanga mō 
te tamaiti tāne, tēnā i tō te tamaiti wahine (12 ōrau o ngā tamariki tāne kia 
whakaritea ki te 8 ōrau o ngā tamariki wahine).  

•	 He teitei kē atu te pāpātanga hauātanga mō te hunga LGBTIQ+ (Āniwaniwa) 
tēnā i tō te hunga ehara i te LGBTIQ+ (29 ōrau mō te hunga LGBTIQ+ kia 
whakaritea ki te 17 ōrau o te hunga ehara i te LGBTIQ+).

•	 He teitei kē atu te pāpātanga hauātanga o te kaumātua neke atu i te 65 tau 
tēnā i ngā pakeke taitamariki iho (35 ōrau, kia whakaritea ki te 12 ōrau o ngā 
pakeke mai i te 15 ki te 44 tau, me te 17 ōrau o ngā pakeke mai i ngā tau 45 
ki te 64 tau).

He rerekē ngā pāpātanga hauātanga o ngā momo iwi kē. Mō te iwi Māori, 21 ōrau 
te pāpātanga hauātanga, mō te hunga o Te Moana-nui-a-Kiwa, 21 ōrau, ā, mō ngā 
tāngata nō Āhia, e  9 ōrau. 

I muri i te whakamahine mō te pakeke o te tangata, nā te mea ko te tikanga he 
pakeke atu te tini o te hunga hauā, ā, he taitamariki ngā taupori o ētahi momo 
iwi, ka piki ngā pāpātanga hauātanga mō ēnei rōpū. Anei ngā pāpātanga kua oti 
te whakamahine mō te pakeke: Māori 24%, Ngā tāngata nō Te Moana-nui-a-Kiwa 
21%, ā, ko ngā tāngata o Āhia 13%.

Mō ngā tāngata whaikaha katoa te matakite me ngā mātāpono e tākina atu nei i 
tēnei rautaki. E whakaae ana te rautaki mō ētahi tāngata ka hiahiatia he taumata 
tautoko tāpiri hei whakatutuki i te matakite me ngā mātāpono i waenga i a rātou 
ia rā. Mā te whakatinanatanga e panoni haere nei o te whakatau take e tautokona 
ana mō ētahi tāngata whaikaha, ka taea te matakite me ngā mātāpono o te 
rautaki te whakawātea ki ngā tāngata whaikaha katoa. 

Kua pai haere ngā putanga mō ētahi tāngata whaikaha  
Ina whakatairitea ngā hua mai i te Tatauranga o 2023 ki te Tatauranga o 2018, ka 
kitea kua pai haere ngā putanga mō ētahi tāngata whaikaha.

Ka taea te kite ētahi o ēnei putanga pai ake i te taha ki te mātauranga. I te 
tatauranga o 2023 he pēnei te āhua o te mātauranga mō ngā tāngata whaikaha 
15 ō rātou tau, neke atu:

•	 he iti iho te tūponotanga o te korenga e whai tohu (34 ōrau i te tau 2023, kua 
heke iho i te 42 ōrau i 2018)

•	 he nui atu te tūponotanga o te whāinga tohu paetahi, tohu o runga atu rānei, 
(13 ōrau i 2023, i piki ake i te 10 ōrau i te tau 2018). 

Ki tā te Tatauranga 2023 he pēnei te āhua o te mātauranga mō ngā tāngata 
whaikaha Māori 15 tau te pakeke, kei runga atu hoki:

•	 he iti iho te tūponotanga o te korenga e whai tohu (38 ōrau i te tau 2023, kua 
heke iho i te 47 ōrau i 2018)

•	 he nui atu te tūponotanga o te whāinga tohu paetahi, tohu o runga atu rānei, 
(10 ōrau i 2023, i piki ake i te 8 ōrau i te tau 2018).

He maha atu te tūponotanga e whai ana ngā tamariki whaikaha 5-14 tau i te 
mātauranga i te tau 2023 (90 ōrau) tēnā i te tau 2018 (87 ōrau). Ka kitea hoki kua 
piki atu ngā pāpātanga whāinga wāhi ki te whāinga mātauranga mō:

•	 ngā tamariki tāngata whaikaha Māori (89 ōrau, i piki ake i te 86 ōrau  
i te tau 2018)

•	 ngā tamariki whaikaha o Te Moana-nui-a-Kiwa (85 ōrau, i piki ake i te  
78 ōrau i 2018).  

I kitea hoki tētahi painga ake o ngā putanga whiwhinga mahi mō te hunga 
whaikaha i te Tatauranga o 2023. I piki ake te pāpātanga o te whiwhinga mahi mō 
te hunga whaikaha mai i te 15-64 tau te pakeke i te tau 2023 (52 ōrau) ki runga ake 
i tō 2018 (46 ōrau). I uru ki tēnei āhua ētahi pikinga ake o te pāpātanga whiwhinga 
mahi mō: 

•	 ngā tāngata whaikaha Māori (46 ōrau, i piki ake i te 40 ōrau i te tau 2018)

•	 ngā tāngata whaikaha o Te Moana-nui-a-Kiwa (48 ōrau, i piki ake i te 43  
ōrau i 2018).

E noho tonu mai ana ētahi maioro mō te hunga whaikaha me 
ō rātou whānau  
Ahakoa kei te pai haere ētahi o ngā putanga, arā tonu ngā maioro kei mua i ngā 
tāngata whaikaha. Mō te tini tangata ka kino kē atu ēnei maioro mō ngā tāngata 
whaikaha Māori.

Nā te Uiuinga Hauātanga ā-Kāinga 2023 i kite he iti iho te pāpātanga o te noho pai 
i te ao mō ngā tāngata whaikaha tēnā i te hunga kāore he hauātanga, mō te huhua 
o ngā āhuatanga o te noho. I uru ngā āhuatanga pēnei i te whiwhinga mahi, i te 
hauora, i te harikoa mō te noho i te ao, me te whiwhinga pūtea.

I kitea hoki e te uiuinga tērā tonu ētahi maioro mō ngā whānau me ngā kaitaurima 
o ngā tamariki whaikaha. Ina whakaritea ki ngā kaitaurima o ngā tamariki ehara i te 
tamariki whaikaha, he pēnei te āhua mō ngā kaitaurima o ngā tamariki whaikaha: 

•	 e rua whakareatanga ake te tūpono o te noho kōhukihuki mō rātou i ngā wā 
katoa, i te nuinga o te wā rānei (46 ōrau kia whakaritea ki te 19 ōrau)

•	 he tino nui kē atu te tūponotanga o te uaua o te kimi tangata hei taurima i tā 
rātou tamaiti (42 ōrau, kia whakaritea ki te 24 ōrau)

•	 he tino iti iho te tūponotanga o tā rātou kī he āhua tika tonu te wā wātea mō 
rātou mō ā rātou mahi o te rēhia (27 ōrau, kia whakaritea ki te 48 ōrau) 

•	 he iti iho te tūponotanga o te whiwhinga mahi e utua ana ki te moni (65 ōrau, 
kia whakaritea ki te 79 ōrau).

Ahakoa ngā maioro, he tino nui te takoha o ngā tāngata whaikaha ki Aotearoa, 
ā-pāpori, ā-ahurea, ā-ōhanga anō hoki. 

Ina tangohia ngā maioro, ka taea e ngā tāngata whaikaha te whakatutuki i ētahi atu 
o ngā mea hira mō rātou, otirā, mō Aotearoa. Hei tauira, nā te Uiuinga Hauātanga 
ā-Kāinga 2023 i waitohu, 72 ōrau o ngā tāngata whaikaha i waenga i te 15 ki te 
64 tau kāore i te whai tūranga mahi, i te hiahia tonu ki tētahi mahi, me tā rātou 
tautohu i ngā momo tautoko hei āwhina i a rātou ki te kimi mahi. E ai ki ngā 
mahi whakatauira o nakuanei a te New Zealand Institute of Economic Research 
i whakakite, arā tonu ngā painga ōhanga hira ka hua ake i te tautoko i te pikinga 
ake o ngā ekenga taumata mātauranga, me te pāpātanga whiwhinga mahi, mō te 
hunga whaikaha.

Ka kitea e koe ētahi atu raraunga mō te noho o ngā tāngata whaikaha i te roanga 
atu o tēnei rautaki.

He rerekē tēnei rautaki i te Rautaki Hauātanga o Aotearoa o mua atu, nā te mea ka 
kapi i a ia tētahi wā 5-tau te roa, atu i 2026 - 2030, kaua te 10-tau. Te take o te wā 
5-tau, hei kawe i ngā hinonga kāwanatanga kia arotahi ki ngā mahi whai tikanga, 
whai kiko hoki, hei kawe i te panonitanga mō ngā tāngata whaikaha.  

I tāreia te matakite me ngā mātāpono i te tuatahi i runga anō i ngā tohutohu mai a 
ētahi rōpū whaikaha 11.

Nā te Rūnanga Matua o te Kāwanatanga i whakaae ngā wāhanga putanga hua 
mātāmua e 5 mō te rautaki: arā, te mātauranga, te whiwhinga mahi, te hauora, te 
whāinga whare, me te pūnaha tika.

I haere tonu te tāreinga o ia wāhanga putanga hua mātāmua e tētahi ohu. Ko ngā 
mema o ngā ohu ko ngā tāngata o ngā rōpū hapori, ngā mātanga rāngai me ngā 
āpiha mai i ngā hinonga kāwanatanga hāngai. Ko te mahi nui o ngā rōpū mahi he 
whakawhanake i tētahi whāinga, he whakaahua, me ngā mahi tērā pea ka mahia 
mō tō rātou wāhanga putanga hua mātāmua. 

I āta whakaaro te Rōpū Hautū Hauātanga a te Minita, me te Minita Take Ture i ngā 
mahi a ngā rōpū mahi, ā, ka whakatauria he aha ngā mea hei whakauru ki tētahi 
tuhinga hukihuki o te rautaki. I muri, i torongia ngā whakaaro o te iwi nui tonu o 
Aotearoa mō te rautaki hukihuki. 

I whiria e te Rūnanga Matua o te Kāwanatanga ngā kōrero i hoki mai i te iwi nui 
tonu, ā, ka whakatauria e rātou te putanga whakamutunga o te rautaki. 

He pēhea i tāreia 
ai tēnei rautaki

He hira tonu ngā 
pūtake o te rautaki

Ko Enabling Good Lives  
I takea mai a Enabling Good Lives (EGL) i tētahi kōkiri ā-pāpori, ā, he wāhi nui tonu 
ia o te whakapapa o tēnei rautaki. He matakite tōna, me tētahi huinga mātāpono nā 
te hapori whaikaha tonu i tārei, hei kahupapa mō te panonitanga pai.  
Ko ngā mātāpono EGL tētahi mauri mō ngā mahi kei mua, hei āwhina ēnei i te 
hoahoa me te whakatinana i ngā ratonga me ngā tautoko mō te hunga whaikaha. 
Inā ngā mātāpono:

•	 Te mana motuhake o te tangata 

•	 Te tīmata tōmua 

•	 Anga ki te tangata

•	 He hua mō te ao o ia rā

•	 Auraki i te tuatahi

•	 Whakapiki i te mana

•	 Ngāwari ki te whakamahi

•	 Hanga hononga

New Zealand Disability Strategy 2026-2030

Ko te Tauākī o Te Rūnanga Whakakotahi i ngā Whenua o  
Te Ao mō ngā Motika o te Hunga Whai Hauātanga (UNCRPD) 
me ētahi atu whakaūnga ki ngā tika tangata
He huhua ngā whakaūnga whāinga tika tangata o Aotearoa, i roto i ngā Ture o 
Aotearoa, hei wāhi hoki o ā mātou whakaūnga ā-ao. 

Mā te rautaki a Aotearoa e āwhina te whakatutuki i āna whakaūnga tika tangata, 
tae atu ki ōna here i raro i te UNCRPD. E arotakea pūpututia ana tātou mō te āhua 
o tā tātou whakatutuki haere i ō tātou herenga i raro i te UNCRPD. I haere tērā o ō 
tātou arotakenga i te tau 2022. 

I te Tīhema 2024 ka whiria e Te Rūnanga Matua te urupare a te Kāwanatanga ki 
ngā Kitenga Whakamutunga 63 (ngā tūtohu) i tāpaetia ai i muri i te arotakenga o 
2022. I whakaae te Rūnanga Matua ki te kawe whakamua i ētahi tūtohu 30, ā, kia 
whiria hoki ētahi atu tūtohu 17 hei wāhanga o te whakahōu i te Rautaki Hauātanga 
o Aotearoa. 

Tā tēnei rautaki he kawe whakamua i te Tauākī o Te Rūnanga Whakakotahi i ngā 
Whenua o Te Ao mō ngā Motika o te Hunga Whai Hauātanga (UNCRPD) nui tonu 
me āna mahi haere tonu hei whakatinana i ngā whāinga tika o te hunga whaikaha. 
Ka urupare hoki ki ētahi tūtohu mā roto i ētahi mahi mō ngā wāhanga putanga hua 
mātāmua o te hauora, o te whāinga whare me te whakawā. 

Hei āwhina te rautaki i a Aotearoa ki te whakatutuki i āna whakaūnga whāinga tika 
tangata i ētahi atu wāhanga. Ka uru ki ēnei wāhanga ko ngā tika o ngā wāhine me 
ngā tamariki, te whakatika i te makihuhunu ā-momo tangata, te whakamamae, te 
whakahaere tūkino, te whakawhiu tūkino, wetiweti, whakaiti rānei i te tangata.  

Ko Te Tiriti o Waitangi 
Tā tēnei rautaki he āwhina i te Kāwanatanga ki te whakatutuki i ōna herenga i raro i 
Te Tiriti o Waitangi. 

Ko tā Te Tiriti o Waitangi he whakarite i te hononga i waenga i te iwi Māori me te 
Karauna, ā, ka whakaū hoki te Tiriti i te wāhi taketake ki te iwi Māori hei tāngata 
whenua. Mā te Tiriti ka tū te pātuitanga, te whāinga wāhi me ngā mahi tautiaki 
i ngā tāngata whaikaha Māori, me te tautoko i tō rātou toiora, te āwhina hoki i a 
rātou kia puāwai. 

Ko tā te rautaki he tango i ētahi painga ake mohoa o ngā raraunga kāwanatanga 
mō ngā tāngata whaikaha Māori i raro i ngā wāhanga putanga mātāmua e 5. 

Te takoha ki ngā Ūnga Kāwanatanga  
Ko ngā Ūnga Kāwanatanga ngā ūnga e 9 nā te Kāwanatanga i tāpae hei 
whakapiki i ngā hua e whakatutukitia nei e ngā ratonga tūmatanui. E aro ana ngā 
Ūnga Kāwanatanga ki te hauora, ki te mātauranga, ki te ture me te noho pai, te 
mahi, te whāinga whare me te taiao. Ko te aronga, kia tutuki ēnei hei te takanga 
o te tau 2030.3 Mā te whakapiki i ngā putanga hua mō ngā tāngata whaikaha, ka 
āwhina tēnei rautaki i te whakatutukitanga o ngā Ūnga Kāwanatanga.

Te whakatinana i ngā mahi i te takanga o te tau 2030  
I mua, i te tautokona te Rautaki Hauātanga o Aotearoa e tētahi Rautaki Mahi 
Hauātanga motuhake nāna i tātaki ngā mahi kua whakaūngia e ngā hinonga 
kāwanatanga, hei hora i te rautaki. 

He rerekē tēnei rautaki nā te mea ka kapi i a ia ētahi tau e 5, ā, kei roto hoki ngā 
mahi i te rautaki tonu, kāore i roto i ētahi rautaki mahi motuhake. Mā konei e pai 
ai te kawe panonitanga i raro i te rautaki, e ngāwari ake ai tōna aroturuki, me te 
whakapūrongo kokenga whakamua. 

Ko tā te aronga mahi o tēnei rautaki he paihere i a ia ki ētahi atu rautaki mahi, me 
ētahi atu mahi hira.

Ka hono tēnei 
rautaki ki ētahi  
atu mahi hira

3	 Ka taea te kite i ētahi atu mōhiotanga mō ngā Ūnga Kāwanatanga i te pae tukutuku o te Tari o Te Pirīmia me te Rūnanga Matua o te 
Kāwanatanga.

I whakawhanaketia a Whāia Te Ao Mārama, te Rautaki Mahi mō ngā Whaikaha 
Māori i roto i tētahi pātuitanga ki te Manatū Hauora me ngā tāngata whaikaha 
Māori, i raro i te whakaruruhau me te whakaaetanga o Te Ao Mārama: te Rōpū  
Kauwhau Tikanga mō te Hunga Whaikaha Māori. E rua ngā rautaki, ko tētahi i pā 
ki 2012-2017, ko tētahi ki 2018-2022. Ko tā Whāia Te Ao Mārama 2018-2022 he 
whakatakoto i tētahi matakite ‘kia aru ngā tāngata whaikaha i tētahi oranga pai, me 
te tautoko mō rātou’. Ka tākina i roto tā Te Manatū Hauora i whakaū ai ki te mahi 
i waenga i 2018 ki 2022, otirā, i tākina hoki he tauira o ngā mahi ka taea te mahi 
e ngā tāngata whaikaha, e ngā whānau, e ngā kaihora hauora, ratonga hauātanga 
hoki, e ngā iwi me ētahi atu whakahaere hei whakatutuki i te matakite.   

I ēnei rā tata, kua oti tētahi ara hauātanga Moana-nui-a-Kiwa te tārei i te taha o 
ngā tāngata whaikaha o Te Moana-nui-a-Kiwa, o ngā aiga me te hapori hauātanga 
o hapori o Te Moana-nui-a-Kiwa. Ko tā Atoatoali’o – National Pacific Disability 
Approach he hora i tētahi anga mō te toiora o ngā tāngata whaikaha o Te Moana-
nui-a-Kiwa. Ko tāna he tātaki i ngā āhuatanga e hiahia ana te hapori whaikaha o Te 
Moana-nui-a-Kiwa ki te whakatutuki, ngā mahi e hiahia ana rātou kia kite, tae atu ki 
ngā mahi a ngā hinonga kāwanatanga.

Ka kawe whakamua tēnei rautaki i ngā āhuatanga o Whāia Te Ao Mārama me 
Atoatoali’o – National Pacific Disability Approach.

Ahakoa e aro ana te rautaki ki ngā wāhanga putanga hua mātāmua e 5, he mea āta 
hoahoa tōna matakite me ōna mātāpono hei arataki i ngā mahi katoa e mahia nei e 
ngā hinonga kāwanatanga.    

Te matakite mō te rautaki
Ko tā te matakite o te rautaki he whakamārama i te ao o āpōpō e hiahiatia 
ana e te hunga whaikaha, ka tautohutia ngā tohu hei whakamaunga atu 
mō te ihu o te waka, ka riro hoki māna e ārahi ngā mahi puta noa i te 
kāwanatanga katoa mō te hunga whaikaha. Inā te matakite:

He wāhi tautika, wātea hoki a Aotearoa mō ngā tāngata whaikaha me ō rātou 
whānau - he wāhi e ora ai, e hautū ai, e whai wāhi ai, e whiri ai ngā tāngata 
whaikaha i te ara mō rātou i te ao nei.   

Ngā mātāpono mō te rautaki 
Ko ngā mātāpono o te rautaki ngā uara taketake ka noho hei pou herenga e hāngai 
ai te rautaki ki ngā mea hira ki te hunga whaikaha. Inā ngā mātāpono:

•	 Te wātea me te tomopai  

	 Tā tēnei mātāpono he whakaae ko te wātea me te tomopai tētahi āhuatanga 
taketake mō te whāinga wāhi me te whakauru i te katoa. Ina hoahoatia ngā 
horopaki me ngā rātonga i te tīmatanga i runga i te whakaaro mō te wātea me te 
tomopai, ka noho hei painga mō te katoa, kāpā mō te hunga whaikaha anake. 

Ko te matakite me 
ngā mātāpono mō 
te rautaki 

•	 Te mana motuhake o te tangata

	 E whakaae ana tēnei mātāpono he rite tonu ngā mōtika o te hunga whaikaha 
ki te nuinga o te iwi kia whakatau take mō tō rātou ara i te ao nei, tae atu ki 
te whakamahi i ngā tikanga whakatau take e tautokona ana. Ka whakatauākī 
‘kaua e kōrero mō mātou, ki te kore mātou i tō taha’, me te kī ko ngā tāngata 
whaikaha ngā mātanga mō tō rātou noho i te ao.

•	 Te whakatairanga i te tautika, i te ahurea me te tuakiri  

	 Ka uru ki tēnei mātāpono ngā ariā o te tautika, o te kore e makihuhunu me te 
whakauru i te katoa. E whakaae ana hoki e piri ana te hunga whaikaha ki ō rātou 
whānau, hapori, ahurea matahuhua, he tuakiri, he uara, he ritenga motuhake tō 
tēnā, tō tēnā, tō tēnā. E whakaae ana hoki kia kaua e noho he maioro ki mua i te 
tangata nā te āhua o ngā mea rerekē o ō rātou tuakiri. 

•	 Te whāinga wāhi me te whakauru i te katoa  

	 E whakaae ana tēnei mātāpono he mōtika tō te hunga whaikaha kia whai wāhi 
ki ngā mahi o ō rātou hapori, ahurea hoki, me te takoha ki ngā āhuatanga katoa. 
Ko te wāhi ki te hapori whānui kē atu he mahi kia whai wāhi, kia whakaurua hoki 
ngā tāngata whaikaha katoa. 

•	 Te whakaute me te tū tangata 

	 E whakaae ana tēnei mātāpono ka puāwai te tangata whaikaha ina turakina ngā 
maioro, ina whakaaro pai te pāpori nui ki ngā āhuatanga o te hauātanga, ina 
whakanuia hoki te hunga whaikaha hei tangata whaimana i waenga i te iwi. 

Te ine i te kokenga whakamua mō te matakite me ngā 
mātāpono
Inā ngā tūtohu ka whakamahia hei ine i te kokenga whakamua mō te matakite me 
ngā mātāpono:

•	 Te ōrau o ngā pakeke whaikaha (15 tau te pakeke, kei runga atu hoki) i kī, he teitei 
tonu tō rātou harikoa mō tō rātou oranga (7 kei runga atu rānei i te tauine 0-10). 

•	 Te ōrau o ngā pakeke whaikaha (15 tau te pakeke, kei runga atu hoki) i kī, he 
teitei tonu tō rātou mana motuhake mō te whakatau i tō rātou ara i te ao nei  
(7 kei runga atu rānei i te tauine 0–10). 

•	 Te ōrau o ngā pakeke (15 tau te pakeke, kei runga atu hoki) i kī, i te rata rātou, 
tino rata rānei mō tētahi kiritata whai hauātanga, kua pāngia rānei e tētahi 
āhuatanga hauora wā roa. 

•	 Te ōrautanga o ngā tamariki i roto i ngā kāinga noho whai hauātanga i te noho i 
roto i te rawakore ōkiko. 

Tērā ētahi ariā ōrite ka kitea i roto i ngā wāhanga putanga hua mātāmua e 5 katoa 
i roto i te rautaki. E kīa ana ēnei ariā ngā ‘aho ka kitea nuitia’.  

Te wātea me te tomopai  
He mea hira te wātea me te tomopai puta noa i ngā wāhanga putanga hua 
mātāmua katoa. He mea hira te wātea mō ngā āhuatanga katoa o te noho i te 
ao, tae atu ki te tomopai ā-tinana ki ngā wāhanga pēnei i ngā whare, te tomopai 
ki ngā ratonga pēnei i te mātauranga, te hauora rānei, te tomopai rānei ki ngā 
mōhiotanga hei āwhina i te tangata ki te whakatau take mō tōna oranga.  

I roto i te mātauranga, ko tētahi āhuatanga taketake ko te whakauru o ngā ākonga 
ki te akoranga kōhungahunga, ki te kura, me te mātauranga matua. Ka uru ki tēnei 
te tomopai ā-tinana ki ngā whare, ki ngā taputapu hei āwhina whakawhiti kōrero, 
te āhei rānei ki te ako me te whakamahi i te Reo Rotarota o Aotearoa (NZSL). Mā 
konei hoki ka wātea ngā kaiako, ka whai mōhiotanga hoki mō te whakarautaki kia 
pai ai te urutomo a ngā ākonga whaikaha ki te marautanga. 

I te ao whiwhinga mahi, ko ētahi o ngā take nui ko te āhei kia urutomo ki ngā 
mohiotanga tuihono mō ngā mahi, me te whai taputapu hei mahi i ngā mahi.

Mō te whāinga whare, e noho ana te korenga o ngā wāhi tomopai mō te noho 
hei maioro nui ki te whai kāinga noho toitū, haumaru, hāneanea hoki e pai ai te 
noho o te hunga whaikaha hei tangata i ō rātou whānau, hapori hoki, me te noho 
motuhake i te tino taumata ka taea e rātou.  

Te tikanga kia wātea noa anō hoki ngā ratonga kāwanatanga. Ka uru ki ēnei ngā 
ratonga ‘auraki’ e whakamahia nei e te nuinga o te tangata, pēnei i te torotoro i 
tētahi tākuta ā-whānau, te kimi whakahokinga moni tāke, te kawe raruraru ki te 
Rūnanga  Rēti Whare, te whai i te akoranga mātauranga matua rānei. Me tomopai 
hoki ētahi ratonga ‘Tauwhāiti ki te Hunga Whaikaha’, pēnei i ngā kairapumahi 
matatau ki te ao whaikaha, me ngā kaiwhakamāori reo rotarota.

Ētahi āhuatanga 
i pā ki te katoa

I ngā pūnaha whakawā taiohi, pakeke hoki, nā te korenga o ngā tautoko wātea, 
tomopai, kakama hoki ka rerekē te whakahaere mō te hunga whaikaha i ētahi wā, 
kāore hoki i te tika. 

He mea hira te tūneke tomopai puta noa i ngā wāhanga putanga hua mātāmua 
katoa. He mea taketake te tūneke mō te whāinga wāhi ki ngā āhuatanga katoa 
o te pāpori, tae atu ki te whiwhinga mahi, ki te mātauranga me te hauora. E mahi 
nui ana a Whaikaha - The Ministry of Disabled People puta noa i te kāwanatanga 
ki te whakapiki i te tomopai tūneke mō te hunga whaikaha. Ka uru ki tēnei āhua 
te mahi tahi me te Manatū Waka, te kāwanatanga ā-rohe me te rāngai tūmataiti 
ki te kimi tikanga e tomopai ake ai, e nui ake ai hoki ngā painga mō te hunga 
whaikaha.

He mea hira hoki ngā mōhiotanga mō ngā hauātanga me ngā tohutohu puta noa 
i ngā wāhanga putanga hua mātāmua katoa – inarā te wātea o ngā mōhiotanga 
kāwanatanga. Ki te kore ngā mōhiotanga me ngā tohutohu tino wātea, he uaua 
mō te hunga whaikaha kia mōhio ki ngā ratonga wātea ki a rātou. He raru auroa 
tēnei i whakaaetia ai tōna hira i te uiuinga a te Komiti Whāiti mō ngā Ratonga 
Pāpori mō te Kounga o te Taurima me te Hora Ratonga mō te Hunga Whaikaha 
2008. Ko tētahi o ngā taumahi hou o Whaikaha - Ministry of Disabled People – he 
whakapiki i ngā mōhiotanga me ngā tohutohu hauātanga, e pai ai te mahi a te 
kāwanatanga i tēnei wāhanga mō ngā tau e 5 e tū mai nei.

Ngā raraunga
E hiahiatia ana he raraunga mō te hunga whaikaha pai ake, tōkeke ake, hōhonu 
ake hoki puta i ngā wāhanga putanga hua mātāmua e 5 katoa. Mā ēnei raraunga 
pai ake e hora ētahi taunakitanga e mārama ai te tangata he pēhea rawa te 
urutomo a te hunga hauā ki ngā ratonga tuatahi, mehemea he tōtika aua ratonga, 
he pēhea hoki te hunga whaikaha e whai wāhi nei ki ō rātou hapori.  

Mai o te tāreitanga o tērā o ngā rautaki, he maha kē noa atu ngā raraunga uiuinga 
e āhei ai tātou te whakatairite putanga mō ngā tāngata whaikaha. Inā kē te 
pīkauranga, e kore ngā raraunga uiuinga e wetekina wawetia, mā te hauātanga, 
mā ētahi atu wehenga hangapori rānei pēnei i te pakeke, i te momo ira me 
te momo iwi, kia mārama ai tātou ki ngā wheako matahuhua o ngā tāngata 
whaikaha katoa. Nā konei ka uaua te tārei rongoā i āta hoahoatia.  

Ko te kore raraunga whakahaere (ngā raraunga i kohia e ngā whakahaere hei wāhi 
o tō rātou umanga o ia rā) tētahi mate. Nā reira kua kore he mōhiotanga mō te pai 

o te whakatutuki a ngā ratonga i ngā hiahia o te hunga whaikaha. Mā te whakakī 
i tēnei āputa raraunga whakahaere ka puta ake he mōhiotanga hauātanga i 
ngā wāhi he iti te mōhiotanga i tēnei wā, tae atu ki ngā wāhanga putanga hua 
mātāmua o te rautaki. 

Kei ngā raraunga kei a tātou i tēnei wā ka kitea te korenga e ōrite o ngā putanga 
mō te hunga whaikaha, mō ngā rōpū rerekē hoki o te hunga whaikaha. Inarā, 
he tahangoi kē atu ngā putanga mō ngā tāngata whaikaha Māori mō ngā tini 
āhuatanga o te noho i te ao – he whānui kē atu tā mātou whakawhiti kōrero mō 
tēnei i roto i ngā wāhanga putanga hua mātāmua. Arā anō hoki ngā korenga o te 
tautika o ngā putanga mō te hunga whaikaha o Te Moana-nui-a-Kiwa me te hunga 
whai hauātanga ā-hinengaro.    

Te Ohu Kaimahi
He mea hira ngā pūmanawa ohu kaimahi i roto i ngā ohu kaimahi kāwanatanga, 
otirā i te ao mātauranga, i te hauora me te ture whakawā he tino hira. Me piki te 
mōhiotanga o ngā ohu kaimahi ki te ao whaikaha, ā, me whakaū ki te whāinga 
tika taurite o te hunga whaikaha ki te tomokanga ki ngā ratonga ki tō te nuinga 
o ngā tāngata o Aotearoa. Te tikanga o tēnei ka iti iho ngā pūmāramarama mō 
te kaha o te whakataunga take mō te hunga whaikaha, ā, ka tiketike kē atu ngā 
tūmanako mō te angitu o te hunga whaikaha. Hei ārai tēnei i te mariu, hei turaki 
hoki tēnei i ngā maioro ki te whāinga wāhi.  

Ka uru ki ngā pūmanawa ohu kaimahi te whakapiki i te maha o ngā tāngata 
whaikaha i roto i ngā ohu kaimahi kāwanatanga. Tā tēnei he āwhina i te 
hautūtanga whaikaha, te kitenga o te hunga whaikaha e te marea, me ngā ratonga 
pai ake mā te hunga whaikaha. 

Ngā wāhanga 
putanga hua 
mātāmua me  
ngā mahi 
Ka tākina atu i ngā wāhanga e whai ana ngā putanga hua 
mātāmua e 5 mō te rautaki i roto i ngā wāhanga e whai ake 
nei: te mātauranga, te whiwhinga mahi, te hauora, te whāinga 
whare, me te pūnaha whakawā. 

He whāinga tō ia wāhanga putanga hua mātāmua, ētahi tūtohu hei ine i te kokenga 
ki taua whāinga, he whakamārama mō te tikanga o te kupu tutukitanga, me tētahi 
pūtake e tika ai kia panonitia ōna āhuatanga. I takea mai ēnei tūtohu i te huhua o 
ngā uiuinga me ngā puna raraunga whakahaere i kohia puta noa i te kāwanatanga. 
Kua tāpaetia atu ētahi atu mōhiotanga mō tēnei i te Tāpiritanga 2 o tēnei rautaki.

He kāpuinga mahi hoki tō ia wāhanga putanga  
hua mātāmua. Koia ēnei ngā mahi kua  
whakaūngia nei e te kāwanatanga,  
hei mea e piki ai te tutukitanga i roto  
i taua wāhanga putanga hua  
mātāmua mō te hunga  
whaikaha.

Te whāinga mō te mātauranga  
E tautokona ana ia ākonga kia tae atu, kia whai wāhi, kia koke 
whakamua hoki i roto i te mātauranga. Kei runga rawa te tūmanako e 
eke ai ngā ākonga katoa - tae atu ki ngā ākonga whaikaha - ki tō rātou 
tino teitei ka taea i roto i te horopaki mātauranga nā rātou i kōwhiri.

Te mātauranga 

Te ine i te kokenga ki te whāinga mō te mātauranga
Ka inea te kokenga ki te whāinga mō te mātauranga mā te whakamahi i ēnei tūtohu:

•	 Te ōrau o ngā pakeke whaikaha (kei te 15-64 te pakeke) whai tohu mātauranga 
mai i te kura, kei runga ake rānei. 

•	 Te ōrau o ngā rangatahi whaikaha (kei te 12-18+ tau te pakeke) e haere ana 
ki te kura tuarua mō te katoa, mō te nuinga rānei o te wā. Kia mārama ko te 
whāinga o te Kāwanatanga mō te taetaetanga mō te mātauranga he pēnei: 
"Kia tae ki te tau 2030, 80% o ngā ākonga ka noho i te wāhi ako ko te 90% 
o te wehenga tau. I tēnei wā kāore ēnei raraunga i te wāhia mō ngā ākonga 
whaikaha  

•	 Te ōrau o ngā rangatahi whaikaha (kei te 15-24 tau te pakeke) kua whiwhi mahi, 
kei te whai te mātauranga, i te whakangungu rānei 

•	 Te ōrau o ngā rangatahi whaikaha (kei te 12-18+ tau te pakeke) e haere ana ki 
te kura tuarua e whakaae ana, e tino whakaae ana rānei kei te tūmanako te ao 
ka piki rātou ki ngā taumata o te kura, o te kaihora mātauranga rānei. 

•	 Te ōrau o ngā pakeke whaikaha (kei te 15-64 tau te pakeke) i whakapono nui ki 
te pūnaha mātauranga (7 kei runga ake rānei i tētahi tauine 0-10).  

Te tikanga o te kupu, te tutukitanga i roto i te mātauranga  
a)	 E takatū ana ngā kaiwhakangungu ki te whakatutuki i ngā hiahia o ngā ākonga 

katoa, tae atu ki ngā ākonga whaikaha.

b)	 Kei runga kē ngā tūmanako o te pūnaha mātauranga mō ngā ākonga  
whaikaha katoa kia tae atu, kia koke whakamua, kia whakatutuki hoki i ā rātou 
whāinga ako.

c)	 He kakama, he whai hua hoki te hora i te tautoko akoranga, nā tētahi ohu 
kaimahi tautoko mātanga, he whai pūkenga, he matatau ki tā rātou mahi, kia 
tautokona ai ngā ākonga whaikaha ki te whakauru ki roto ki tō rātou akoranga, 
kia kite hoki rātou i tēnei mea te tutukitanga.

d)	 E mahi ana ngā ratonga hāpaiora tōmua ki te tautohu i ngā hiahia tautoko 
akoranga, ā, ka taea e rātou te mahi me ngā tamariki i runga i te kakama, me te 
whai hua o ngā mahi.

e)	 E wātea ana ngā hāpaiora marautanga, aromatawai, tautoko akoranga hoki, 
e horaina ana e tētahi ohu kaimahi matatau ā-ahurea, he ohu hoki i āta 
whakangungua.  

f)	 He tōmua tonu te tautohu me te urupare ki ngā hiahia tautoko akoranga.

g)	 E kohia ana he raraunga hei tautoko i t e kokenga o ngā ākonga whaikaha,  
te tohatoha ratonga, me te mahi me ō rātou whānau.

h)	 E tautokona ana ngā ākonga whaikaha mā te ruruku me te whakarautaki 
whai hua i roto i te kura, me te whakarautaki i ngā tautoko e tika ana kia eke 
rātou ki ngā taumata.

i)	 He tōmua tonu te whakarautaki mō ngā whakawhitinga anga ki te ākonga, 
me te whakauru i te ākonga, me te whānau, ā, e aroturukitia ana, e tautokona 
ana anō hoki.

j)	 E tautokona ana ngā kaihora mātauranga matua hei whakatinana i ngā 
rautaki mahi hauātanga me te uru o te reo ākonga ki roto.

He nui tonu te haumi pūtea a te kāwanatanga ki te tautoko 
akoranga mā roto i te Pūtea 2025  
Nā Pūtea 2025 i hora te haumitanga nui rawa ki te tautoko akoranga mō tētahi 
whakatupuranga, ā, he hīkoinga tuatahi tēnei kia riro i ngā ākonga ngā tautoko 
e tika ana mō rātou. I haumitia e te Kāwanatanga te $645.8 miriona pūtea 
whakahaere, me te $100.9 miriona pūtea haupū rawa ki te tautoko akoranga. 

Koia ēnei ētahi wāhanga o tēnei haumitanga:

•	 $266.0 miriona hei whakawhānui i te Ratonga Haukoti Tōmua mai i te 
akoranga kōhungahunga ki te mutunga o te Tau 1 o te kura tuatahi.

•	 $192.5 miriona kia wātea tētahi Kairuruku Tautoko Akoranga ki ngā kura 
kāwanatanga, ki ngā kura haumi katoa me ngā kura whai ākonga Tau 1 ki te 8.

•	 $122.5 miriona hei whakatutuki i te hiahia e piki haere ana mō te Kaupapa 
Rauemi Toitū mō ngā ākonga whai hiahia tiketike, matatini hoki.

•	 $41.5 miriona pūtea whakahaere, ā, $1.4 miriona pūtea haupū rawa mō 
ētahi atu kaitaurima reo kōrero 78.5 wā tūturu, tōna ōrite, me ētahi kaimātai 
hinengaro 6.3 wā tūturu, tōna ōrite.

•	 $39.9 miriona haumitanga hei whakawhānui i te wā mahi o ngā Kaiāwhina 
Akoranga. 

•	 $7.3 miriona mō ētahi atu tūranga 45 i roto i te Ratonga Awhi Tūturu mō ngā 
ākonga whai hiahia tiketike, matatini hoki.

•	 $90 miriona i haumitia ki ētahi akomanga tautoko akoranga, otirā mō ētahi 
panonitanga whare 365 kia tomopai ake ai te urutanga ki ngā kura.

Mā tēnei haumitanga e tautoko ngā ākonga whai hiahia tautoko akoranga, e 
whakatutuki hoki ngā hiahia mō ngā akoranga tautoko akoranga, e whakatika ngā 
korenga pūtea e mōhiotia ana. Mā ēnei pūtea ka āhei ngā kaiarataki mātauranga 
me ngā mātanga tautoko akoranga ki te tautohu i ngā hiahia akoranga i ngā tau 
tuatahi o te tamaiti, kia pai ai te hoatu tautoko tika mā ngā ākonga katoa – tae 
atu ki ngā ākonga whaikaha – kia tae atu, kia whai wāhi, kia koke whakamua hoki 
i roto i te mātauranga.

Te take i hiahiatia ai he panonitanga  
Ko te mātauranga te pū o ngā putanga pae tawhiti o te toiora, o te whiwhinga 
mahi me te noho a te tangata i te ao. Ahakoa tērā, kei mua tonu ngā maioro i 
ētahi ākonga – inarā ngā ākonga whaikaha – mō te whāinga wāhi, te kokenga 
whakamua me te ekenga taumata. Kei raro iho te taenga ki te kura o ngā ākonga 
whaikaha, ā, e rua whakareanga atu tō rātou wehe atu i te kura kāore he tohu, 
kia whakaritea ki ō rātou hoa kāore he hauātanga.4 I te tau 2022, 30 ōrau o ngā 
ākonga whaikaha i kī, ehara tō rātou kura i te tūrangawaewae mō rātou.5

Kua roa te pūnaha mātauranga e mahi nui ana ki te tautoko i ngā ākonga 
whaikaha.6

E tutuki ai ngā hiahia o ngā ākonga katoa, he mea hira kia whakapakaritia ngā 
pūmanawa o te kaiako ki te whakarautaki, ki te whakaaro me te aromatawai, me 
kimi ara e pai ai tana urupare ki te huhua o ngā hiahia ako. Me whakarite tautoko 
hoki te pūnaha, kia tautika, kia pai te ruruku, kia kaha hoki te urupare mō ngā 
ākonga whaikaha, kia pai ai te kōwhiringa ara tūturu puta noa i ngā horopaki, kia 
tiketike hoki ngā tūmanako mō tō rātou tutukitanga. 

Ngā mahi mō te mātauranga  
Kia koke whakamua ki te whāinga o te rautaki mō te mātauranga, mā te 
Kāwanatanga e:

1.	 Tuku tētahi $266 miriona ki ngā ratonga hāpaiora tōmua, kia tautohutia 
tōmuatia ai ngā hiahia tautoko akoranga o te tamaiti, kia kore ai ngā whānau 
e mate ki te tatari kia tautokona. 

4   Ministry of Education. (2020). The educational experiences of disabled learners. He Whakaaro Education Insights. Ministry of Education. 
5   Education Review Office, (2022). Thriving at School? Education for Disabled Learners in Schools. Education Review Office.
6   Education Review Office, (2022). Thriving at School? Education for Disabled Learners in Schools. Education Review Office.

2.	 Kimi huarahi hou hei hora tautoko akoranga mātanga i āta whakahāngaitia, 
tae atu ki te mahi me ngā kaihora tūmataiti me ngā whakahaere hapori ki te 
whakapoto i te wā o ngā tāringa. 

3.	 Whakapiki i te pūnaha tautoko akoranga kia ngāwari ake ai te whakamahi a 
ngā kaiako, a ngā whānau me ngā ākonga mā te:  

	- whāngai pūtea ki tētahi Kairuruku Tautoko Akoranga i roto i ngā kura 
katoa whai ākonga kei ngā tau 1-8 

	- whakangāwari i ngā hātepe tono tautoko akoranga. 

4.	 Haumi pūtea ki ētahi atu akomanga kāwei mātanga e horaina ai he whiringa 
ki ngā mātua. 

5.	 Mahi tahi me Whaikaha – the Ministry of Disabled People ki te rapu 
whakapikinga ake mō ngā whakangungu kaiako e tautokona ai ngā kaiako ki 
te whakatutuki i ngā hiahia o ngā ākonga whaikaha.

6.	 Mahi tahi me Whaikaha – the Ministry of Disabled People ki te kimi ara e piki 
ake ai te noho haepapa o ngā kura me ngā poari kura mō te whakapūrongo i 
ngā putanga akoranga, tutukitanga hoki o ngā ākonga whaikaha katoa.  

7.	 Whakamahi pūtea o nāianei hei tautoko i ngā horopaki Kaupapa Māori kia 
urutomo ki ngā taputapu, ki ngā mōhiotanga me ngā pūkenga kia tutuki i 
a rātou ngā hiahia o ā rātou  ākonga whaikaha, mā ētahi kaupapa kounga 
tiketike.

8.	 Mahi tahi me Whaikaha – the Ministry of Disabled People kia rapua he ara hei 
tautohu i ngā ākonga whaikaha i roto i ngā raraunga mātauranga, kia pai ake 
ai te mārama o te tangata ki ō rātou hiahia. 

9.	 Mā Te Amorangi Mātauranga Matua (TEC) e aroturuki haere tonu i te 
kokenga whakamua o ngā kaihora ki te whakatinana i ā rātou Rautaki Mahi 
mō te Hauātanga. Ka kōrerorero te Amorangi ki ngā rōpū whakakanohi 
ākonga, tae atu ki te Rōpū ā-Motu o ngā Ākonga Whaikaha mō te 
whakatinanatanga o tēnei mahi.

Te whāinga mō te whiwhinga mahi  
Ka riro ētahi whāinga wāhi ki te mahi papai i te hunga whaikaha, kia 
taurite ki te hunga ehara i te tangata whaikaha, ā, ka rite anō te mihi o 
te tangata ki a rātou. Ka āhukahuka ngā kaituku mahi māia ki ngā take 
whaikaha i ngā pūmanawa me ngā pūkenga o te tangata whaikaha, mā 
rātou hoki e hora tūranga mahi tomopai, whakauru i te katoa puta noa te 
hurihanga o te whiwhinga mahi.

Te Whiwhinga 
Mahi 

7   Kua tātaitia e mātou te āputa utunga hauātanga hei rerekētanga ōwehenga o ngā whiwhinga pūtea ā-hāora tauwaenga o te hunga kāore he 
hauātanga i tō te hunga whaikaha.

Te ine i te kokenga whakamua ki te whāinga mō te 
whiwhinga mahi
Ka inea te kokenga whakamua ki te whāinga mō te whiwhinga mahi mā te 
whakamahi i ēnei tūtohu:

•	 Ko te pāpātanga whiwhinga mahi mō ngā pakeke whaikaha (kei te 15-64 ō 
rātou tau) 

•	 Ko te pāpātanga o te kore e whakamahia mō ngā pakeke whaikaha (kei te 15-
64 ō rātou tau)

•	 Te āputa taumata utu whaikaha7

•	 Te ōrau o ngā pakeke whaikaha whai mahi (kei te 15-64 ō rātou tau) i te 
harikoa, i te tino harikoa rānei mō tō rātou tūranga mahi 

•	 Te ōrau o ngā rangatahi whaikaha (kei te 15-24 tau te pakeke) kua whiwhi 
mahi, kei te whai te mātauranga, i te whakangungu rānei 

Te tikanga o te kupu, te tutukitanga i roto i te  
whiwhinga mahi  
Mō te hunga whaikaha, ko te tikanga o te tutukitanga i te whāinga mahi:

a)	 Ka whiwhi whāinga wāhi aramahi, whiwhinga mahi, mahi rānei mō rātou anō 
te hunga whaikaha kia taurite tonu ki ngā tāngata hauātanga kore. Ka āhei 
rātou te whai wāhi ki ngā taumata katoa o te ohu kaimahi kia taurite tonu ki 
ngā tāngata hauātanga kore, ā, ka mihia tēnei e te katoa.

b)	 Ka puāwai ngā tāngata whaikaha i roto i te ao mahi, te mahi mō rātou anō 
rānei i ngā wāhi katoa e mahi ai, e noho ai rātou  – ahakoa i te tāone, i te 
tuawhenua, i tētahi wāhi mahi ōkiko, ahakoa mahi mamao rānei. 

c)	 Ka wātea ngā tautoko me ngā rauemi whai hua mō rātou ki te hunga 
whaikaha. Ka mōhio rātou ka tutuki ō rātou hiahia i roto i ngā tūranga mahi, ā, 
ka tino whakatinanatia tō rātou pitomata e tō rātou kaituku mahi. 

d)	 Mā ngā putanga mahi pai ake ka piki te toitū ōhanga, te tū rangatira, te 
mana motuhake, me te mana kōwhiri mō te hunga whaikaha  – mā ēnei mea 
katoa ka pai ake ētahi atu putanga pēnei i te hauora me te whāinga whare.

e)	 Ka whai tautoko ngā taitamariki, me ngā mōhiotanga e hiahiatia ana mō 
rātou mō te tauwhirotanga i te ao mātauranga, me te whakangungu, kia piki 
atu ki roto i ngā tūranga mahi.

Te take i hiahiatia ai he panonitanga
Mā te whiwhi mahi ka mārama te tangata ki te kaupapa o tana noho i te ao, ka tau 
hoki te mauri nā ngā mahi kua mahia me ngā hua kua puta. Mā te mahi ka puta 
he painga pāpori, me te toitū ōhanga, me tana tautoko i te toiora o ētahi atu taha, 
pēnei i te tū pakari o te taha ahumoni, me te wātea pai ake o te whare e tika ana. 

He rerekē te tikanga o tēnei mea te tutukitanga i te taha mahi, arā, ka taea e te 
hunga whaikaha te āwhina mā ngā ara maha, ko te mahi tūao tērā, ko te mahi 
harangotengote tērā, ko te mahi wā kikī hoki tērā, ēnei mea katoa he whai take 
tonu. Ehara pea te mahi i te whiringa e wātea ana mō ētahi tāngata whaikaha, 
engari arā kē ngā ara ka taea e rātou te whai. 

Ka whiwhi hua hoki ngā kaituku mahi i ā rātou kaimahi whaikaha, nā ā rātou 
tirohanga mō ō rātou wheako whaiaro, tā rātou hoahoa hua hokohoko, hoahoa 
ratonga wātea ki te katoa, me tā rātou tō mai i ētahi atu kiritaki matahuhua kē atu.  

He maha ngā maioro kei mua i te hunga whaikaha mō te tomo ki te ao mahi, 
me ngā korenga e tautika ina piki rātou ki tētahi tūranga mahi. I roto i te Uiuinga 
Hauātanga ā-Kāinga 2023, 56 ōrau o te hunga whaikaha i waenga i te 15 ki te 
64 tau te pakeke kua whai tūranga mahi i utua, kia whakaritea ki te 82 ōrau o te 
hunga kāore he hauātanga. Ahakoa tērā, o te hunga kāore i whiwhi tūranga mahi, 
tata ki te rua hautoru (72 ōrau) i te hiahia kia whai mahi tonu. Hei whakaata tēnei 
i ngā ia wā roa. Waihoki ngā wāhine whaikaha, he korenga e tautika i ō rātou 
tūranga mahi. E tohu ana te Uiuinga Ohu Kaimahi o Ngā Kāinga Noho, i te tau 
2025, kei te 14.8 ōrau te āputa utu mō ngā wāhine whaikaha, kia whakarite ki ngā 
tāne katoa (ā, 9.6 ōrau te āputa kia whakaritea ki ngā tāne whaikaha).8 

Ko te mātauranga me te whakangungu ētahi o ngā pūtake tūturu o ngā putanga 
whiwhinga mahi, engari he iti iho te tūponotanga ka whai tohu mātauranga 
te hunga whaikaha. Ko ngā taiohi whaikaha i waenga i te 15-24 he iti iho te 
tūponotanga kei te utua, kei te ako rānei, arā, 46.3 ōrau kāore i roto i ngā tūranga 
mahi, i te mātauranga, i te whakangungu rānei (NEET) – e 4 whakareanga ake o 
te pāpātanga mō ngā taiohi kāore he hauātanga (11.0 ōrau) i te hauwhā o Hune 
2024 o te Uiuinga Ohu Kaimahi o Ngā Kāinga Noho.

8   Manatū Wahine, Disability

Ko ētahi o ngā maioro e kitea nuitia ana mō te rapunga kaimahi o te hunga 
whaikaha, mō ngā tikanga rapu kaimahi hou matatini, kore wātea hoki, ngā wāhi 
mahi kāore e wātea te tomo atu, te māramatanga me ngā waiaro pāpori, me te 
korenga o ngā tautoko ngāwari ki te tomo ki roto. E kore pea ngā ara whiwhinga 
mahi e hāngai ki ngā kaingākau me ngā painga rānei o tētahi tangata, kāore pea e 
kitea te whānui o ō rātou pūmanawa rānei.   

He tini ngā wāhi mahi kāore e tino mārama ana ki te whakaurunga mai o te hunga 
whaikaha, kāore e mahia ana rānei e rātou. He matatini, he whakararu hoki pea te 
hātepe tuku mahi me te hātepe hoatu whare tōtika ki te tangata whaikaha. Ko ngā 
kaituku mahi kāore pea ō rātou taputapu hei tuku mahi, hei whakawātea i ngā ara 
e tika ana ki ngā kaimahi whaikaha, kāore e mārama ana rānei ki aua taputapu.  
E hiahiatia ana he tautoko mō ngā wāhi mahi kia pai ai tā rātou whakatutuki i ngā 
hiahia o ngā kaimahi whaikaha, tae atu ki ngā tūāhanga tomopai, me te tomopai  
o ngā hangarau tāhiko, me ērā atu hangarau. 

Hei whakapiki i ngā putanga whiwhinga mahi mō te hunga whaikaha, e hiahiatia 
ana he panonitanga taketake puta noa i te  ‘hurihanga o te whiwhinga mahi’:

•	 He ara pai ake ki roto i te mahi: he tikanga rapu kaimahi whakauru i te katoa, 
he tautoko, he ratonga whiwhinga mahi mātanga, he ara mahi e tutuki ai ngā 
kaha, ngā kaingākau me ngā hiahia tomopai o te hunga whaikaha, tae atu ki 
ngā hiahia ahurea. 

•	 Te takatū o te tangata whaikaha: te whakapiki i te whakaaro he wāhi taketake 
tō te ohu kaimahi whaikaha i te rāngai kaimahi, ā, me tautoko rātou kia 
pai ai tō rātou noho i roto i ngā tauwhirotanga atu i te mātauranga ki te 
whakangungu, i roto hoki i ngā whāinga wāhi whakawhanake aramahi.

•	 Te takatū o te kaituku mahi: he mōhiotanga whai take, ngā taputapu me ngā 
rauemi hei tautoko i ngā kaituku mahi kia hoahoa tūranga, kia rapu kaimahi, 
kia hoatu wāhi mahi e tautokona ana kia noho tonu mai ai te hunga whaikaha 
i roto i te ao mahi, kia tupu ngaio tonu. Me mātua tautoko ngā kaituku mahi 
me ngā umanga kia whakapiki i tō rātou pakari me tō rātou māia, kia ngāwai 
ai te whiringa kia tukua he mahi ki ngā kaimahi whaikaha.

Tērā te hiahia kia whiwhi raraunga, tātaritanga hoki te tangata kia kitea ngā mea 
ka whai hua, te tiri hoki i aua mea, kia mārama hoki ki ngā tautuhitanga o te 
mākete me mātua whakamahine. 

Ngā mahi mō te whiwhinga mahi  
Kia koke whakamua ai ki te whāinga o te rautaki mō te whiwhinga mahi, mā te 
Kāwanatanga e:

Whakawātea, e tautoko te hunga whaikaha kia puāwai i roto i ngā ara mahi hāngai  
ki ō rātou kaingākautanga, pūmanawa hoki

1.	 hoatu ngā mōhiotanga me ngā tohutohu e ngāwari ai te tautohu me te 
whakahāngai i ō rātou pūkenga, kaingākau hoki ki ngā aramahi, ki roto i te 
kete kotahi, me te whakawātea i aua mōhiotanga. whakauru ki ēnei aratohu he 
tohutohu mō ngā tāngata whaikaha e wehe atu ana i te kura, i te akoranga rānei. 

2.	 arotake ngā tautoko whiwhinga mahi mātanga hei whakapiki i ngā putanga 
whiwhinga mahi.

3.	 mahi tahi me ngā tāngata whaikaha, ngā kaituku mahi me ngā whatunga  
kaituku mahi hei hanga hōtaka kaiakopono - kia whiwhi tautoko aramahi ai 
te hunga whaikaha, arā, mā te hunga ngaio whaikaha, mā ngā kaituku mahi 
whaikaha rānei rātou hei āwhina.

Mahi tahi me ngā kaituku mahi me ngā umanga ki te whakapiki i te māia o ngā 
pūmanawa whaikaha me te whakaurunga o te katoa

4.	 mahi tahi me te hunga whaikaha hei tautoko i ngā kaihora ki te hanga i tētahi 
puna rauemi. Ka uru ki aua rauemi te mātauranga, ngā pūrākau tutukitanga me 
ngā mōhiotanga whaikiko – hei āwhina i ngā kaituku mahi me ngā whatunga 
kaituku mahi ki te tautoko i te hunga whaikaha. 

5.	 ka mahi tahi me ngā tāngata whaikaha, ō rātou whānau me ō rātou kaitautoko, 
kaituku mahi, whatunga kaituku mahi hoki ki te whakawātea i te hoahoatanga o 
ngā mahi me ngā wāhi mahi mō te hunga whaikaha. Te tikanga o tēnei: 

	- te whakauru i te hunga whaikaha  

	- he ritenga mahi ngāwari, me ngā wāhi noho tōtika 

	- te aromatawai i te tomopai o ngā wāhi mahi. 

	 Me tū ki mua ngā hinonga Kāwanatanga ki te whakatauira i te tukunga mahi ki te 
hunga whaikaha. 

6.	 Me hanga kōkiri whakaako i te iwi nui tonu mā ngā kaitukumahi me ngā tāngata 
whiwhi mahi. Ka uru ki taua kōkiri he aratohu mō te tomopai me te whakauru, 
ngā raraunga me ngā pūrongo, me te whakatairanga i te pānga ki ngā tāngata 
whaikaha i ngā wāhi mahi. 

Te whāinga mō te hauora 
Ka eke te hunga whaikaha ki te tino taumata tiketike ka taea mō te 
hauora me te toiora. Mā rātou hei whakatau te tikanga o tēnei mō rātou 
me ō rātou whānau.  

Te Hauora 

Te ine i te kokenga ki te whāinga mō te hauora
Ka inea te kokenga whakamua ki te whāinga mō te hauora mā te whakamahi i 
ēnei tūtohu:

•	 Te ōrau o ngā pakeke whaikaha (15 tau te pakeke, kei runga atu hoki) i kī, he 
pai, te tino pai, he rawe rānei tō rātou hauora. 

•	 Te ōrau o ngā pakeke whaikaha (15 tau te pakeke, kei runga atu hoki) i kī, 
i whakauru tō rātou mātanga hauora ngaio i a ia, i tērā o ā rātou haerenga 
ki a ia, ki te tino taumata i hiahia rā rātou mō te whai wāhi mō tō rātou 
taurimatanga, tautiakitanga hoki. 

•	 Te ōrau o ngā pakeke whaikaha (kei runga atu te pakeke i te 15 tau) whai 
hiahia kīhai i tutuki mō tētahi tākuta ā-whānau. 

•	 Te ōrau o ngā pakeke (kei runga atu te pakeke i te 15 tau) he hauātanga ō 
rātou, he rarunga tinana rānei, he māuiui wā roa rānei i kī, kua tutuki ō rātou 
hiahia urutanga. 

Te tikanga o te kupu, te tutukitanga i roto i te hauora
Mō te hunga whaikaha, inā te tikanga o te tutukitanga i te taha hauora:

a)	 Mā te pūnaha hauora e whakapiki te kounga o te ora mō te hunga whaikaha, 
kia puāwai ai, kia tupu ai, kia harikoa rātou mō tō rātou noho i te ao, kia noho 
hoki te ora hei mea nui ki a rātou.

b)	 Ka whai mana motuhake tonu te hunga whaikaha puta noa i tō rātou hīkoi 
hauora katoa nā te mea ka noho te whiringa me te mana ki a rātou, ka taea 
e rātou te whakatau take i runga i te mōhio mō tō rātou hauora, toiora hoki, 
ka taea te whakauru mai i tō rātou whānau me ō rātou kaitiaki, ā, ka mihia ā 
rātou whakatau.

c)	 Te tikanga o te tautoko i ngā tāngata whaikaha Māori mā roto i te ora o te 
whānau, ka mōhio te iwi he wāhanga nui ngā tāngata whaikaha Māori nō 
te katoa, ā, ka uru ō rātou whānau ki tō rātou hauora, i runga anō i ngā ara e 
mihia ai ō rātou hiahia.

d)	 Ka tāmaua te tomopai, te tautika me te whakaurunga puta noa i te pūnaha 
hauora, tae atu ki te hoahoa me te hora i ngā ratonga hauora, ā, e tautokona 
ana e tētahi ohu kaimahi whai pūkenga, kakama hoki.

e)	 Ka tōia ki mua te kohi raraunga mō ngā hauātanga, ā, ka whakamahia ngā 
raraunga hei whakapiki i te pūnaha hauora mō te hunga whaikaha. 

f)	 Mā te ū ki te whakataukī 'kaua e kōrero mō mātou, ki te kore mātou i tō taha’ 
ka urutomo, ka whai kanohi te hunga whaikaha i ngā taumata katoa o te 
pūnaha hauora.

Te take i hiahiatia ai he panonitanga
He mea hira te whai hauora pai hei pūtake mō te kounga o te noho o te tangata, 
engari arā tonu ngā korenga e tautika te taha hauora mō te hunga whaikaha. 
Hei tauira, nā te Tiro Whānui Ki Te Hauora o Aotearoa 2023/24 i whakatairite 
ngā tāngata whaikaha 15 te pakeke kei runga atu hoki, ki te hunga kāore he 
hauātanga 15 te pakeke neke atu. I kitea i reira mō te hunga whaikaha: 

•	 he iti iho te tokomaha i kī he pai, he tino pai, he rawe rānei tō rātou hauora (60 
ōrau o ngā tāngata whaikaha kia whakaritea ki te 88 ōrau o te hunga kāore he 
hauātanga) 

•	 he iti iho te hunga i pukukori tonu (32 ōrau o ngā tāngata whaikaha, kia 
whakaritea ki te 48 ōrau o te hunga kāore he hauātanga)

•	 he maha ake te tūponotanga o ngā hiahia māuiuitanga hinengaro kīhai i 
taurimatia (22 ōrau o te hunga whaikaha, kia whakaritea ki te 10 ōrau o te 
hunga kāore he hauātanga)

•	 he kaha ake tō rātou whakamahi i ngā tari ohotata (38 ōrau o ngā tāngata 
whaikaha, kia whakaritea ki te 16 ōrau o te hunga kāore he hauātanga).

Ko ētahi o ngā korenga e tautika o ētahi āhuatanga hauora he taumaha kē atu 
mō ngā tāngata whaikaha Māori. Hei tauira, nā te Uiuinga Pāpori Whānui o 2023 
nā Tatauranga Aotearoa i uiui ki ngā pakeke 15 tau, kei runga atu hoki, mehemea 
i whakatārewatia e rātou te haere ki te tākuta, nā te nui o te utu. I kitea 54 ōrau o 
ngā tāngata whaikaha Māori i whakatārewa te haere ki te tākuta nā te nui o te utu, 
kia whakaritea ki te 35 ōrau o te hunga whaikaha, me te 27 ōrau o te hunga kāore 
he hauātanga. 

Arā ētahi korenga e tautika kei runga i ētahi rōpū tāngata whāiti whaikaha. Hei 
tauira, i kitea e tētahi pūrongo a IHC report From Data to Dignity ko te hunga 
whai hauātanga ā-hinengaro (hauātanga mō te ako rānei)  he tino iti iho te 
tūmanakotanga mō te roa o ō rātou rā i te ao tēnā i te hunga kāore he hauātanga 
hinengaro. Mō ngā tāngata whai hauātanga ā-hinengaro he auau tonu te whiwhi 

taurima, rongoā hoki i muri i te wā tika, me te hua i muri, 3.6 whakareanga ake te 
kawe ki te hōhipera, he kawenga kua taea te karo.9 

E tūpono tonu ana te hunga whaikaha ki ngā maioro puta noa i te pūnaha hauora. 
Inā rā ētahi o ēnei:

•	 he maioro ōkiko, tae atu ki ngā hōhipera me ētahi atu whare

•	 he maioro ahurea, otirā mō ngā tāngata whaikaha Māori me ngā tāngata o Te 
Moana-nui-a-Kiwa he tino pērā

•	 he maioro whakawhiti kōrero nā te korenga e whiwhi mōhiotanga tomopai i 
te wā e tika ana, nā ngā uauatanga o te whakamahi taurimatanga hauora mā 
te waea, mā te ipurangi rānei

•	 ngā utu o te taurimatanga hauora

•	 ngā waiaro pāpori o ngā kaituku hauora taurimatanga hauora, tae atu ki te 
makihuhunu

•	 ngā āputa i roto i ngā raraunga mō ngā hauātanga

•	 he korenga e tiria ngā mōhiotanga, nā konei ka mate te hunga whaikaha  
ki te tōai i ā rātou pūrākau hei ngā haerenga katoatanga ki tētahi ratonga 
hauora hou.

I te mārama ngā whakaaro o te hunga whaikaha i roto i ngā toronga whakaaro he 
mea hira te wātea tōmua, tōkeke hoki ki ngā ratonga noho, whakapiki ora hoki hei 
whakarahi i te kounga o tō rātou noho me tō rātou mana motuhake, e ai ki ō rātou 
ake whāinga, uara anō hoki.

Ka hāngai ngā mahi i tēnei rautaki, ka tautoko hoki i ngā whakaarotau o te Rautaki 
mō te Hauora o te hunga Whaikaha.

Ngā mahi mō te hauora  
Kia koke whakamua ai ki te whāinga o te rautaki mō te hauora mā te 
Kāwanatanga e:

1.	 Arotake, e whakapiki hoki i ngā kaupapa here me ngā mahi, kia tautika te ara 
hauora, kia wātea, kia whakauru i te katoa. 

	 Ka kapi i tēnei arotake ngā tauwhitinga katoa ki te pūnaha hauora: te 
whakawhiti kōrero, te mōhiotanga, ngā hangarau, te whakatau take, te 

9   Beltran-Castillon, L, & McLeod, K. (2023). From data to dignity: Health and wellbeing indicators for New Zealanders with intellectual disability.  
IHC New Zealand.

hoahoa me te hora ratonga me ngā whare e waihangatia ana.  Ka noho ko te 
mana motuhake te mea matua, tae atu ki te whakarite taputapu mō te mana 
motuhake me te whakatau take e tautokona ana hei mea paerewa mō te 
taurimatanga hauora – inarā mō te hunga he rerekē ngā hiahia whakawhiti 
whakaaro, mahara ā-hinengaro, hinengaro pāpori rānei.

2.	 Te whakangungu i te ohu kaimahi hauora kia hora ratonga whakauru i te 
katoa, haumaru ā-ahurea, he ngāwari hoki ki te whakatere. Ka uru ki tēnei 
āhua:

	- Te whakarahi i te tokomaha o ngā tāngata whaikaha puta noa i te ohu 	
kaimahi hauora, hauātanga hoki. Ka taea tēnei te mahi mā ngā 			 
kaupapa here rapu kaimahi, wāhi mahi hoki, ngā horopaki whakauru i te 		
katoa, tomopai hoki, me te whanaketanga aramahi.

	- Te tāmau i te urutau hauātanga me ngā wheako whaiaro ki ngā 			 
whakangungu ohu kaimahi me te whanaketanga ngaio e haere tonu ana.

3.	 Te whakapakari i ngā pūkenga me te mātauranga o te tangata ki te whakauru 
ki ngā tūranga o te pūnaha hauora. 

	 Ka kitea e ngā hinonga Kāwanatanga he ara hei whakapakari i ngā 
pūmanawa o te tangata mō te hauora, te toro whakaaro, te aroturuki, te 
tohutohu me ngā tūranga urungi.

4.	 He tautoko i ngā tāngata whaikaha i roto i ngā raraunga hauora ā-motu.

	 Mā tēnei ka mārama kē atu te kitenga o te hunga whaikaha i te pūnaha 
hauora, e pai ake ai te aroturuki i ngā putanga hauora taupori me ngā wheako 
tūroro, me te whakarite tikanga whakapūmau i te haumarutanga mōhiotanga, 
tūmataitinga, tautiakitanga hoki.

5.	 Me whakarite pūnaha kia taea ai e te hunga whaikaha te tuhi i ō rātou hiahia 
urutanga ki te taha o tō rātou Tau Hauora ā-Motu (NHI).

	 Mā te tuhi i ngā hiahia urutanga o te tangata ka ngāwari kē atu te tiri i aua 
hiahia ki ngā kaihora hauora. E kore te hunga whaikaha e raru ki te tōai i ō 
rātou hiahia ki ngā kaihora, ā, ka ngāwari kē atu te whakatutuki a ngā kaihora 
i aua hiahia. Ka arahina ēnei mahi e ngā tūmanako o te hapori whaikaha me 
te mana raraunga.

Te whāinga mō te whai whare  
Kia whai whare hauora, haumaru, tomopai hoki te hunga whaikaha me 
ō rātou whānau, e tutuki ai ō rātou hiahia, me te tautoko i tō rātou noho 
motuhake.

Te whai whare 

Te ine i te kokenga ki te whāinga mō te whai whare
Ka inea te kokenga whakamua ki te whāinga mō te whai whare mā te whakamahi i 
ēnei tūtohu:

•	 Te ōrau o ngā pakeke whaikaha (kei te 15 tau neke atu hoki te pakeke) 
i pakia nā tētahi, kotahi hara neke atu rānei, i roto i te 12 marama (kua 
whakaōritengia mō te pakeke) 

•	 Te ōrau o ngā pakeke whaikaha (15 tau te pakeke, kei runga atu hoki) i kī, he 
teitei tonu tō rātouāhei ki te utu mō tetahi kāinga noho (7 kei runga atu rānei i 
te tauine 0-10). 

•	 Te ōrau o ngā pakeke whaikaha e kī ana kāore he tino raru mō tō rātou whare, 
kāinga rēti rānei (te mātao, te haukū, te puruhekaheka, kāore kau ōna tapinga 
nui e hiahiatia ana) 

•	 Te ōrau o ngā pakeke (15 ō rātou tau, kei runga atu rānei) e kī ana he haumaru 
rātou, he tino haumaru rānei, i roto i ō rātou ngākau, i te kāinga i te pō 

•	 Te wā tāringa toharite mō te whare pāpori kua whakamahinetia i te: 

	- Rēhita whare noho 

	- Rēhita whakawhiti whare 

Te tikanga o te kupu, te tutukitanga i roto i te whāinga whare  
Mō te hunga whaikaha, inā te tikanga o te tutukitanga i te taha ki te  
whāinga whare:

a)	 He huhua ngā whiringa e wātea ana ki te hunga whaikaha mō tēnei mea te 
whare tōtika i tō rātou hapori, e pai ai tā rātou kōwhiri i te hunga e noho tahi 
ai rātou me te wāhi ka noho rā rātou. 

b)	 Ka tutuki ngā hiahia i te nui o ngā whare tomopai mō te tangata, otirā he 
whare ērā e tutuki ai te whānui o ngā momo me ngā āhuahira o ngā hiahia 
urutaunga. Ka tūturu te mahi aroturuki kia tika ai te tutukitanga o te hiahia i 
ngā whāngainga whare.

c)	 He toitū te noho o te hunga whaikaha i ō rātou whare, ka wātea ki te hūnuku 
whare ki te hiahia rātou, kāore e tūpono ki ngā auroatanga ina kimi whare 
mehemea e wehe atu ana i te hōhipera.

d)	 E mārama ana te rāngai whare ki ngā hiahia tomopai o te hunga whaikaha, 
me pēhea hoki te hanga whare mō te tomopai. 

e)	 He tomopai tonu te hoahoa ā-tāone me te whakarautaki, e ngāwari ai te 
tomo a te hunga whaikaha ki ō rātou takiwā, ngā tukuora o te rohe me te 
tūneke.

f)	 Ko tā te whai whare tōtika he whakapiki i ngā putanga mō te hunga 
whaikaha, tae atu ki tō rātou toiora ōkiko, toiora ahurea, whānau, toiora 
hinengaro anō hoki. Hei āwhina tēnei kia tautiaki i te hunga whaikaha kia 
kore ai e tūkinotia, me ngā horopaki haumaru kore.

Te take i hiahiatia ai he panonitanga
He mea hira he whare tomopai10 mō te noho motuhake o te tangata whaikaha, 
mō tana uru ki ngā tūranga mahi, me te kounga whānui tonu o te ora. Mā ēnei 
āhuatanga ka ngāwari kē atu te toro o te hunga whaikaha i ō rātou whānau, te uru 
hoki ki te hapori, ka iti iho tō rātou whakawhirinaki i ngā kaimahi tautoko, ka heke 
ngā wharanga mō te hunga whaikaha, ō rātou whānau me ō rātou kaitiaki. Tērā 
ētahi atu rōpū ka whai pāinga i te whāinga whare tomopai, pēnei i ngā tāngata 
pakeke kē atu, ngā tamariki, ō rātou mātua, te hunga whai whakararunga wā poto 
hoki, penei i te māuiui, i ngā wharanga rānei.

Ahakoa tērā, he nui te korenga whare tomopai i Aotearoa, inarā ngā whare 
tomopai ka taea te utu. Ahakoa he iti ngā raraunga, e matapaetia ana iti iho i 
te 2 ōrau o ngā whare i Aotearoa he tomopai.11 I tēnei wā hoki kei te piki ngā 
hiahia, tētahi take i pērā ai nā te pikinga ake o te maha o ngā pakeke me ngā 
whakararunga nekenga tinana, tairongo hoki, i takea mai i tō rātou pakeke. E 
hiahiatia ana he raraunga pai ake mō te nui o ngā whare tomopai i te ao nei, kia 
taea ai te whakahāngai i ngā kāinga i ngā wāhi tika ki ngā hiahia urutanga o te 
hunga whaikaha. 

Te āhua nei ka uaua kē atu te utu mō tētahi whare tomopai mō te hunga 
whaikaha, he iti iho nei tō rātou whiwhinga moni, tōna toharite, ā, he iti iho rātou 
ka noho hei rangatira mō ō rātou kāinga noho. Kua puta te kī a te hunga whaikaha 
ko te ngāwari o te utu me te rawakore ngā maioro matua ki te kōwhiri i te wāhi 
noho mō rātou.

E waitohu ana ngā taunakitanga e noho ana te tini o ngā tāngata whaikaha i ngā 
kāinga e kore nei te tutuki ō rātou hiahia. I uiui te Uiuinga Hauātanga ā-Kāinga 

10	 Ko te tikanga o te urutanga mō te whai whare ko ngā kāinga kāore e whakararu i te tangata, e tutuki ai, - e taea ai rānei te whakamahine kia 
tutuki i aua whare te huhua o ngā hiahia o te hunga whaikaha.

11	 Data from Lifemark, cited in James, B. (2024). Encouraging new-build, small, affordable, and accessible homes in Aotearoa New Zealand. 		
Innovation in Aging, 8(Suppl 1), 409.

12	 Disabled people need more care and support | Stats NZ

2023 ki ngā tāngata whaikaha mō tērā o ā rātou haerenga ki te rapu whare. I 
kitea e te uiuinga e 28 ōrau o ngā tāngata whaikaha i raru ki te kimi whare whai 
horopaki motuhake, āhuahira motuhake, whakamahine motuhake rānei. O ēnei 
tāngata, 23 ōrau i āhei te kite kāinga i tutuki ai ētahi noa iho o ō rātou hiahia, ā, e 7 
ōrau kāre kau i kitea e rātou he kāinga noho tōtika. O te hunga i āhei te kite kāinga 
i tutuki ai ētahi, te katoa rānei o ō rātou hiahia, 40 ōrau i kī, ehara i te mahi ngāwari 
te kite whare. I kitea hoki e te uiuinga ko tōna 12 ōrau o ngā tāngata whaikaha i 
whai hiahia, ki tōna anō taumata, mō tētahi whakamahinetanga o tō rātou whare 
kīhai i tutuki.12  

Tētahi tukunga iho o te korenga whare tomopai, e kore e taea e te hunga 
whaikaha te noho i te hapori, ā, me noho i tētahi kāinga noho manaaki tangata, 
ahakoa kāore rātou e hiahia ana kia pērā. E hoki mai ana ngā kōrero a ngā 
tāngata whaikaha Māori, Moana-nui-a-Kiwa hoki kāore he tino tautoko mō ngā 
whānau reanga maha, ā, me kōwhiri te tangata ki te noho i tētahi whare tomopai 
i tētahi taha, te noho tahi me te whānau i tētahi. Mā ngā whare ngāwari kē atu te 
utu, tomopai hoki, ka heke iho ngā pēhanga ki ngā kāinga noho manaaki tangata, 
e piki ai hoki te kōwhiri me te mana whakahaere mō te hunga whaikaha me ō 
rātou whānau.

Kua roa ngā rangahau e tohu ana kāore ngā tikanga mahi whare, hanga whare o 
Aotearoa e whakatutuki i ngā hiahia o te hunga whaikaha. Ko te hunga e hiahia 
ana ki te waihanga, ki te hoko, ki te rēti rānei i tētahi whare kāore e whai ara 
māmā kia mōhio mehemea he tomopai tō rātou whare. Tētahi take i pēnei ai, 
nā te korenga e wātea o ngā aratohu e wātea ana ki te iwi tūmatanui, me ngā 
paerewa mō tēnei mea te whare tomopai, me pēhea hoki te waihanga.

He tino nui kē atu te painga mō te moni ka pau ki te hangaia te whare kia tomopai 
i te tuatahi, tēnā i te hoki mai i muri ki te whakamahine hou i te whare. Ahakoa 
rā, kāore i pēnei me ētahi atu whenua, kāore kē a Aotearoa e whakahau i ētahi 
āhuahira tomopai mō ngā whare tūmataiti hanga hou. 

Ko ētahi tāngata whaikaha ka māraurau mō ngā pūtea whakamahine whare mai 
i Te Manatū Whakahiato Ora, i Te Kāporeihana Āwhina i te Hunga Whara rānei, 
kia pai ake ai te tomopai o ō rātou whare. Ahakoa tērā, tērā ētahi raru mō te āhua 
o ēnei mahi. Hei tauira, ina whakaroaroatia ngā panonitanga whare, ka kore e 
haumaru pea ngā kāinga noho o te tangata whaikaha, kāore e pai kia nohoia e 
te tangata, i a rātou e tatari ana. Kotahi anake te whakamahinga, mō te nuinga, o 
ngā pūtea whakamahine whare mō te hiahia taurite, e herea ai te āhei o te tangata 
whaikaha ki te hūnuku whare ina rerekē haere te āhua o tō rātou noho whānui i 

te ao. Ahakoa ngā whare tomopai, ngā whare rānei kua oti te whakamahine, e 
tūpono tonu ana ētahi tāngata whaikaha – inarā ērā he tiketike/he matatini rānei 
ngā hiahia –ki ngā maioro ki te noho i roto i te hapori, me te korenga e piki ake o 
ngā tautoko hauātanga, whāinga whare rānei.

He raru nui te kore tomopai me te kore raraunga mō te taha ki te whare pāpori. Ka 
tino kitea ngā tāngata whaikaha i roto i ngā whare pāpori. E ai ki ngā mōhiotanga 
e wātea ana, he roa kē atu te tāringa o te hunga nāna i tono whakamahinetanga 
whare ki te Rēhita Whare Noho, nā te mea he uaua kē atu te kite whare pāpori 
tōtika. Te tikanga kia kitea he mōhiotanga pai ake, kia tiria hoki ki ngā kaihora 
whare kia pai ake ai te whakanoho i ngā tāngata i ngā whare tōtika me te hohoro 
anō o te kitenga whare.

Ngā mahi mō te whāinga whare  
Kia koke whakamua ai ki te whāinga o te rautaki mō te whāinga whare mā te 
Kāwanatanga e:

1.	 Whakawhanake, e toro whakaaro me te whakatairanga tautuhitanga mārama 
o tēnei mea te whare tomopai. Mā ēnei e whakamārama ngā āhuahira 
taketake o ngā taumata rerekē o te tomopai (hei tauira, mai i te hoahoa ā-ao 
torowhānui taea noatia te tomopai tūturu).  

	 Mā ngā tautuhitanga mārama o ngā whare wātea ka tautokona pea te 
whanaketanga o ētahi aratohu hāpai noa mō te urutanga mō ngā whare noho 
(mahi mō te whāinga whare 6). 

2.	 Whakapiki te whakahāngai raraunga i waenga i ngā tāngata whaikaha me 
ngā kāinga pāpori me ngā āhuahira urutanga e tutuki ai ō rātou hiahia. Mā 
tēnei ka whakaarotaungia ngā tāngata whaikaha me ō rātou whānau mō ngā 
kāinga tomopai.  

	 Mā te whakahāngai raraunga e tautohu ngā hiahia whare o te hunga 
whaikaha me ngā whare pāpori e tutuki ai aua hiahia. He mea tino hira tēnei 
mō te hunga he tiketike tonu/he matatini rānei ō rātou hiahia. Ka noho pea 
ngā raraunga ka kohia hei arataki i ngā haumitanga ki te whāngainga whare 
pāpori ā ngā rā kei mua i te aroaro.

3.	 Ka tautohu i ngā maioro ki te whakapiki i te rahi o ngā whare ngāwari te utu, 
tomopai rānei i roto i te mākete tūmataiti, me te tūhura me pēhea te tango i 
aua maioro.  

	 Mā te noho mārama ki ngā maioro ki te hora whare wātea ka aronuitia ētahi 
haukotinga papai hei whakapiki i te horanga whare.

4.	 Ka arotake i te pūnaha whakamahine whare me te tiro ki ngā ara e 
whakapaingia ai. 

	 Mā te whakatika i te pūnaha whakamahine whare o nāianei kia kakama kē 
ake e heke ai pea ētahi o ngā raru o nāianei: te korenga o ngā whare tomopai, 
te pikinga o ngā utu me te hauora o ngā āhuatanga mō te hunga whaikaha, 
mō ngā whānau me ngā kaitiaki. 

5.	 Te kohikohi me te whakaputa i ngā raraunga ā-tau mō ngā hiahia whāinga 
whare o ngā tāngata whaikaha, hei whakatairite tēnei ki ngā whare e hangaia 
ana i ia rohe. Mā tēnei e whakatenatena te mākete whare kia tahuri ki te 
hanga i ētahi atu whare tomopai.

	 Mā ēnei mahi hei whakakī i te āputa o ngā raraunga mō ngā whare tomopai, 
e whakatairanga hoki te take nei kia aro mai ai te iwi, o te hiahia mō ētahi 
whare tomopai. Ka taea hoki te whakamahi ngā raraunga hei ine i te kokenga 
whakamua ki te whakapiki i te puna whare tomopai.

6.	 He tārei aratohu ā-motu hāpai noa mō te urutanga mō ngā kāinga noho. 

	 Ka takea mai ngā aratohu i ngā tautuhitanga mō ngā whare wātea i roto i ngā 
mahi mō te whāinga whare 1, ā, mā konei e tātaki ētahi aratohu tikanga mahi 
pai mō te waihanga whare wātea.

7.	 Ka arotakea te pūnaha whare pāpori, tae atu ki te whiriwhiri i ngā hiahia 
matahuhua o te hunga whaikaha, me pēhea hoki te whakatutuki i aua hiahia.

Te whāinga mō te whakawā 
Ka tautiakina ngā tika me te noho wātea noa o te hunga whaikaha, ā, ka 
tutuki ō rātou tika whaikaha.13 Ka whakahaeretia ngā āhuatanga e pā 
ana ki ngā tāngata whaikaha e te pūnaha whakawā i runga i te tika me 
te tautika, ā, ka tautokona kia whai wāhi ki ngā mahi. Ka paiakatia ngā 
āhuatanga o te urutanga, o te whakaurunga me te wheako whaiaro o te 
tangata ki roto i ngā pūnaha me ngā tikanga mahi o te pūnaha whakawā.

Te Pūnaha 
Whakawā 

Te ine i te kokenga ki te whāinga mō te whakawā
Ka inea te kokenga whakamua ki te whāinga mō te whakawā mā te whakamahi i 
ēnei tūtohu:

•	 Te ōrau o ngā tāngata whaikaha i pākia nā tētahi, kotahi hara neke atu rānei, i 
roto i te 12 marama (kua whakaōritengia mō te pakeke) 

•	 Te ōrau o ngā pakeke whaikaha (kei te 15 tau neke atu hoki te pakeke) i 
whakapono nui ki te pūnaha whakawā (4 ki te 5 i tētahi tauine 1-5). 

•	 Inenga tāringa toharite (tauwaenga) (i tētahi tauine 0-10) mō te kī he 
haumaru rātou i roto i tō rātou ngākau mō ngā pakeke whaikaha (15 ō rātou 
tau, neke atu rānei)  

•	 te ōrau o ngā pakeke whaikaha (15+ te pakeke) e kī ana i hē te whakahaere a 
te pūnaha whakawā hara i a rātou 

Te tikanga o te kupu, te tutukitanga i roto i te pūnaha 
whakawā
Mō te hunga whaikaha, inā te tikanga o te tutukitanga i tana uru ki ngā whakawā:

a)	 E tautiakina ana ngā tamariki whaikaha, te rangatahi me ngā pakeke e 
taurimatia ana, kei pākia e te takakino, te whakahapa me te taikaha.

b)	 E mōhiotia ana, e tautokona tōmuatia ana hoki ngā hiahia o ngā tamariki me 
ngā taiohi whaikaha, o ō rātou whānau hoki, kia kaua ai rātou e urutomo ki 
ngā pūnaha taurima, pūnaha tautiaki, pūnaha whakawā hara rānei. 

c)	 Mō ngā tamariki me ngā taiohi whaikaha, e uru ana ki  pūnaha whakawā 
taiohi, mō ngā pakeke whaikaha hoki e uru ana ki te pūnaha whakawā hara, 
me tū tonu ō rātou mōtika me ō rātou hiahia urutanga, me te whakapūmau i 
aua tika, ā, me whai tautoko tika hei tauwhirotanga atu i aua horopaki.

d)	 Ko ngā tāngata whaikaha ka hāmenetia engari kāore e taea te haere kia 
whakawākia, me tōkeke te whakahaere i raro i te Ture Rārangi Tika Tangata 
o Aotearoa 1990.

13	 Te tikanga o tēnei kupu “ka tutuki” he kīanga e whakaata ana i te mātāpono o te tutukitanga e āta haere ana i raro i UNCRPD, e whakaae nei 
ka roa te wā e whakatinanatia katoatia ai ngā tika. He kawenga taketake tō te pūnaha whakawā ki te whakapūmau, ki te tautiaki hoki i ngā 
tika o ngā tāngata whaikaha.

e)	 Ka whai pūkenga, pūmanawa tōtika te ohu kaimahi whakawā hei 
whakatairanga i ngā tika o te hunga whaikaha.14 Ka uru ki tēnei āhua te 
matatau hauātanga, te matatau Turi, me te māramatanga ki te whakatau take 
e tautokona ana. 

f)	 Ko ngā mātua whaikaha e whakamahi ana i te Kōti ā-Whānau ka tautika te 
urutanga ki ngā ratonga whakawā mō te whānau. 

Te take i hiahiatia ai he panonitanga
He rite tonu ngā tika tangata me ngā wāteatanga o te hunga whaikaha ki ērā atu 
tāngata kāore he hauātanga. Ahakoa tērā, kāore ngā tika me ngā hiahia o ngā 
tāngata whaikaha e tino tutuki, i te huarahi ki te pūnaha whakawā, i roto tonu 
rānei i te pūnaha.

He nui ake te pāpātanga o te noho hei pāruretanga o te hara mō ngā tāngata 
whaikaha tēnā i te hunga kāore he hauātanga, ā, mō ngā tāngata whaikaha Māori, 
he kaha kē atu te korenga e tautika. Nā ngā raraunga i whakamahinetia mō te 
pakeke mai i te Uiuinga mō te Hara me ngā Pāruretanga o Aotearoa15 i waitohu: 

•	 39 ōrau o ngā tāngata whaikaha i roto i te taupori o Aotearoa kua noho hei 
pāruretanga, kia whakaritea ki te 30 ōrau o te hunga kāore he hauātanga

•	 35 ōrau o ngā Māori kāore he hauātanga kua noho hei pāruretanga, kia 
whakaritea ki te 53 ōrau o ngā tāngata whaikaha Māori.

He nui atu hoki te pāpātanga mai o te noho hei pāruretanga nā te tūkino hōkākā, 
me te patunga e te hoa piritata. E tohu ana te uiuinga, kia oti te whakamahine mō 
te pakeke:

•	 41 ōrau o ngā tāngata whaikaha kua tūpono ki te noho hei pāruretanga nā 
te tūkino hōkākā i ō rātou rā i te ao, kia whakaritea ki te 24 ōrau o te hunga 
kāore he hauātanga. 

•	 35 ōrau o ngā tāngata whaikaha kua tūpono ki te patunga e te hoa piritata 
i ō rātou rā i te ao, kia whakaritea ki te 16 ōrau o ngā tāngata kāore he 
hauātanga.

14	 Ka uru ki te ohu kaimahi whakawā ko ngā āpiha pirihimana, ngā kaimahi pūtahi waea me ngā pirihimana tūhura hara; ngā kaimahi toko i 
te ora, ngā rōia; ngā kaimahi tari whakatika (tae atu ki ngā kaiwhakahaere tangata me ngā āpiha poropeihana), ngā kaimahi kāinga noho 
Whakawā i te taiohi, me ngā kaimahi kōti.

15   I hua ake ēnei tauanga i te ‘whakahīato', te paihere rānei i ngā hua o ngā hurihanga 1-6 o te te Uiuinga mō te Hara me ngā Pāruretanga o 
Aotearoa. Mehemea he iti te kaingākau o te tangata ki tētahi uiuinga, mā te whakahiato ka puta tētahi rōpū nui kē atu, me te tika kē atu o ngā 
raraunga.  

Ki te titiro atu kāore ēnei raraunga i te whakaata i te nui pū o ngā pāruretanga me 
te taikaha ki ngā tāngata whaikaha, nā te mea kāore i te kohia he raraunga o ngā 
tāngata whaikaha i ngā kāinga noho tiaki tangata, i ngā whare haumaru rānei, i 
waenga rānei i ngā tāngata hauā i roto i ngā whare noho me ngā whare haumaru, 
ngā tāngata whaikaha rānei i roto i te pūnaha whakawā hara. 

Ko te tikanga tērā ētahi āhuatanga e piki ake ai te mōrea mō te hunga whaikaha, 
tēnā i te hunga kāore he hauātanga, pēnei i ērā e hiahia ana ki te taurimatanga 
ā-tinana whaiaro. I roto i ngā āhuatanga o te taikaha ā-whānau, ka tūpono pea 
ngā tāngata whaikaha ki ngā whanonga whakaweti a ngā tāngata o te whānau 
ake, o ngā kaitaurima rānei, e haukotia ai tō rātou āhei ki te toro atu ki ngā 
tautoko, ki te whakawhiti kōrero, me te whakatau take.

Mō ētahi, ka riro pea mā ētahi tāngata kē atu e whakatau take mō rātou, me te 
whakamahi hē pea i taua mana. Mā tēnei ka kitea te hira o te whakamana i ngā 
tāngata whaikaha kia whakatau take mō rātou anō, me te tautoko anō i te taha 
e tika ana. Tērā ngā maioro kei mua i te hunga whaikaha ki te whakapūrongo i 
te hara me te tūkino, pēnei i te wehi ki te whakawhiu, te tango rawa rānei o ngā 
tautoko taketake, te anga atu rānei ki ngā whakaaro pōhēhē o ētahi kāore rātou e 
taea te whakapono, he kahakore noa iho rānei.

Nā Te Kōmihana Roera mō te Uiui ki te Tūkino i roto i ngā Tau i ngā Whare 
Tautiaki o te Kāwanatanga, i roto hoki i ngā whare Whakapono (Kōmihana 
Roera) i kite, he kaha atu te ōwehenga o te hunga Turi, whaikaha hoki, me ngā 
tāngata whaikaha Māori i tūpono ki te tūkinotanga i roto i ngā whare taurima. 
Nā te Kōmihana Roera i tāpae mai ētahi tūtohu, i runga i te whai kia whai tikanga 
tautiaki me te whakaruruhau whai take ngā whare Kāwanatanga taurima 
tangata katoa, ahakoa hāngai, ahaka whaka-te-taha, tae atu ki te hautūtanga 
noho haepapa. Ko ngā kōkiri tautiaki e marohitia ana i tēnei Rautaki kua oti te 
whakahāngai ki te urupare ōkawa a te Kāwanatanga ki ngā tūtohu a te Kōmihana 
Roera. 

He whāiti noa iho ngā raraunga, engari e ai ki ngā taunakitanga e wātea ana, 
kei runga atu te ōwehenga o te hunga whaikaha e urutomo ana ki te pūnaha 
whakawā hara. Ko tētahi wāhi o tēnei nā te mea he tōmuri te tautohu i ngā 
tāngata whai hauātanga hinengaro, waihoki ngā māuiui o te tupunga o te 
hinengaro, kāore rawa rānei e tāutohutia ana, i roto i ngā pūnaha hauora, 
mātauranga hoki, ā, kāore pea e whiwhi ki ngā tautoko e hiahia ana rātou. Hei 
tāpae ngā taumata taikaha, tūkinotanga teitei kē atu i mua i te hunga whaikaha ki 

te teitei o te urunga o ngā taiohi whaikaha ki te hara, nā te mea he kaha tonu ngā 
hononga o te mamaetanga nui i te tamarikitanga ki te takanga o te tamaiti me te 
taiohi ki te mahi hara.

E puta tonu ana ngā kōrero a te hunga whaikaha mō ngā maioro nui ka tūponotia 
e rātou ina uru rātou ki te pūnaha whakawā hara. Puta noa i te pūnaha whakawā, 
kei te korekore tonu te matatau hauātanga me te matatau ahurea Turi i waenga 
i te ohu kaimahi whakawā. Ka tūpono te hunga whaikaha ki ngā whakahaere hē 
a ngā pirihimana, tae atu ki te huringa tuarā ki ō rātou hiahia mō tētahi kāinga 
noho tōtika mō rātou. He tini anō ngā tāngata ngaio i te taha ture, tae atu ki ngā 
rōia me ngā kaimahi kōti kāhore e mārama ana ki ngā māuiui tupunga hinengaro, 
me te pā o ēnei ki te whakawhiti kōrero, ki te whanonga me te raukaha whakatau 
take. I ētahi wā ka kīa hētia te whanonga o te hunga whaikaha he whanonga 
whakatuma, takahi tikanga, hārakiraki rānei, me te puta mai o ētahi pikinga ake 
kāore i te hiahiatia.

Kua puta hoki te kī a te hunga whaikaha kua tūpono rātou ki ngā uauatanga o 
te pupuru i ō rātou tika i roto i ngā ture, puta noa i ngā pūnaha kōti hara, kōti 
whakawā take rānei.

I roto i te pūnaha whakawā hara, ka rerekē pea te whakahaere i te hunga 
whaikaha tēnā i te hunga kāore he hauātanga, i reira ka tupu ngā āwangawanga 
mō te tika o te whakahaere mō rātou. Tērā ētahi ture e tukua ai te tangata kua 
kitea kāore i te kaha ki te tū kia whakawākia, tae atu ki te hunga whaikaha, kia 
mauheretia i runga anō i tētahi paerewa taunakitanga rerekē i te hunga kua kitea 
e kaha ana ki te tū kia whakawākia. 

I roto i te pūnaha whakawā take, i raro i te Ture mō te Tautiaki i ngā Tika Whaiaro, 
Rawa hoki 1988 (PPPR), ka āhei tētahi tangata kāore i te whakaarotia he raukaha 
whakatau take tōna, kia tohua he tangata hei whakatau take mōna anō. Ahakoa 
tērā, he uaua te Ture nei ki te whai. 

Tērā anō hoki ngā korenga e tautika o ngā tika o te hunga whaikaha hei mātua, 
hei kaitiaki hoki. I raro i te Ture Tuku Tamariki 1955, ka taea te whakatārewa te 
whakaae o ngā mātua me ngā kaitiaki mehemea “kāore rātou i te kaha, nā tētahi 
korenga e kaha, ahakoa ōkiko, ahakoa hinengaro”. Ka noho hoki te korekaha hei 
take tango i te mana kaitiaki i te tamaiti i raro i te Ture mō te Tiaki Tamariki 2004. 
Ko ngā whakaaro haukume o hunga kāore he hauātanga mō te mahi kaitiaki a te 
hunga whaikaha ka noho hei pūtake tūraru ka tangohia rawatia ā rātou tamariki. 

E kī ana ngā tāngata whaikaha Māori nā te korenga o ngā kōkiri whakawā nā 

50

Te Rautaki Hauātanga o Aotearoa 2026-2030



16   Faasen, K., Martin, G., Potiki, M., & Jenkin, G., Evidence Brief: Primary Healthcare Needs of Disabled Children in Care and Protection, 2023, p. 3
17   E noho motuhake ana te Kōmihana Ture i te kāwanatanga, ā, ka tīmataria tana arotake hei te tau 2026. Ko te whakaaro ia, ka whakapā atu te 

Komihana ki ngā hinonga e hāngai ana hei wāhanga o te whakawhanake i ngā Whakaritenga Mahi.

te Māori i ārahi e whakauru ana i a rātou, kāore rātou i te tautokona i roto i ngā 
āhuatanga hāngai ki te whakaaro Māori mō ngā uara pēnei i ngā tikanga, i te 
whakapapa, me te mana motuhake.

Kāore e tino kitea ana ngā tāngata whaikaha i roto i ngā raraunga pūnaha 
whakawā hara, arā,  te hunga pērā i ngā tāngata whaikaha Māori, ngā tāngata 
whaikaha Moana-nui-a-Kiwa, me ngā taiohi i roto i te whakawā taiohi. He 
mea hira, e ai ki ngā mātanga o te nui o te hauātanga i waenga i ngā ‘tamariki 
whakawhiti’, e nukunuku nei i te urupare taurima, tautiaki hoki ki roto i te pūnaha 
whakawā i te taiohi, engari he rerekē ngā whakataunga tata.16

Ngā mahi mō te pūnaha whakawā  
Kia koke whakamua ai ki te whāinga o te rautaki mō te whakawā, mā te 
Kāwanatanga e:

1.	 Whakawhanake, whakatinana hoki i tētahi anga kaupare mō te hunga 
whaikaha i roto i ngā horopaki mauhere wā roa (pēnei i ngā whare herehere 
me ngā kāinga noho mō te rangatahi), me ngā whare noho o Disability 
Support Services. Ka uru ki tēnei anga te ārai, te whakapūrongo, te tahuri 
wawe me te tango anō i te hunga whaikaha i ngā wāhi e tūkinotia ai rātou, i 
runga i te haumaru.

2.	 Kawe tētahi kōkiri puta noa i ngā hinonga hei whakatikatika i ngā āputa o ngā 
mōhiotanga me ngā wheako o te hunga whaikaha mō te hara. Ka uru ki tēnei 
ko ngā tāngata whaikaha i roto i ngā kāinga noho tiaki tangata me ngā whare 
haumaru, me ngā take pēnei i te whakaweti ā-ipurangi.

3.	 Te tārei rautaki haumi pāpori mō te tahuri wawe me te tautoko, hei 
whakaheke i te maha o ngā tamariki me ngā taiohi whaikaha e tomo nei ki te 
pūnaha whakawā i te taiohi.

4.	 Kua takoto te tono ki Te Kōmihana Ture kia arotakea e rātou te Ture mō ngā 
Whakahaere Hara (Te Hunga he Māuiuitanga ā-Hinengaro ō Rātou) 2003 
(CPMIP).17

	 E ai ki ngā whakaaro ka tirohia e tēnei arotake te tūtakitanga o te CPMIP ki 
ētahi atu ture e hāngai ana, pēnei i te Ture mō ngā Ngoikoretanga Hinengaro 
(Te Tautiaki Whakahau me te Whakamātūtū) 2003 me te Ture mō te Hauora 
Hinengaro (Te Arotake me Taurima Whakahau) 1992. 

5.	 Arotake, ina taea i roto i te rere o ngā hōtaka mahi, ngā tikanga tautiaki mō te 
hunga whaikaha i roto i te ture mō te whānau, tae atu ki te tuku tamariki ki te 
tangata kē, ki te tautiaki me ngā tika rawa whaiaro. 

	 Ka whiriwhiri ēnei arotake ko ēhea ngā wāhi e tika ana kia hoatu he ture kaha 
ake, he tautoko kaha ake rānei, te whakatau take e tautokona ana, me te 
whakamahi i te reo tōkau i roto i ngā ture taketake i te rāngai whakawā, tae 
atu ki ōna hātepe. 

	 Me āta whakaaro kia arotakea ngā ture tika tangata, ina taea i roto i ngā 
hōtaka mahi, tae atu ki te whiriwhiri mehemea e hiahiatia ana ētahi atu 
tikanga ārai i te makihuhunu.

6.	 Me paihere te māramatanga mai i ngā mahi tautiaki mō te hunga whaikaha 
ki roto i ngā urupare hinonga maha ki te taikaha ā-whānau. Ka uru ki tēnei te 
whakangungu i ngā kaimahi kia whiwhi ai ngā tāngata whaikaha kua tūpono 
ki te taikaha me te tūkinotanga i tētahi urupare haumaru, i āta rurukutia hoki, e 
hāngai ana ki ō rātou hiahia.

7.	 Me hanga rautaki hei whakangungu i te ohu kaimahi whakawā kia kaha 
ake tōna matatau hauātanga, tae atu ki tōna matatau ahurea Turi, me te 
whakamahi i ngā tikanga whakapiki i te mana o te tangata, me ērā e mārama 
ana ki ngā pānga o te mamae. Mā tēnei rautaki e whakapiki te maha o ngā 
tāngata whaikaha i te ohu kaimahi, me te whiriwhiri paerewa ngaio whakahau. 

E rua ngā tikanga ine i te kokenga whakamua a Whaikaha - Ministry of Disabled 
People mō te rautaki. 

Tuatahi, ka whakawhanaketia he rautaki whakatinana i mua i te putanga o te 
rautaki nei, ā, ka whakaputaina i te paetukutuku o Whaikaha. Ma te rautaki 
whakatinana e whakaū ko ēhea ngā hinonga kāwanatanga e ārahi nei, e ārahi tahi 
nei rānei i ngā mahi, ā, ka whakaraupapatia, ka horaina hoki e ia ngā mahi i roto 
i ngā tau e 5. Ka tonoa ngā hinonga kia homai whakahoutanga mō te kokenga 
whakamua mō ngā mahi e noho haepapa rā rātou. Mā tēnei hoki ka āhei a 
Whaikaha kia aroturuki i te whakatinanatanga o te rautaki, puta noa i te pūnaha.

Tuarua, kua oti tētahi anga tūtohu te whakawhanake e te Whaikaha, hei ine i te 
pānga o te rautaki ki te taumata pūnaha rawa. Mā ēnei tūtohu e ine mehemea kei 
te whakapiki te rautaki i ngā putanga mō te hunga whaikaha, mehemea hoki kei te 
koke whakamua mātou ki ngā whakaahua o te tikanga o te tutukitanga. 

Mehemea he whai hua te whakatinanatanga o te rautaki, e tūmanako ana mātou 
ka panoni ēnei tūtohu i roto i te pae waenga, me te pae tawhiti. Ahakoa, ka taea 
ngā tūtohu te kawe kē e ētahi āhuatanga kāore he hononga ki te rautaki. Ka āta 
whakaarotia tēnei āhua hei wāhanga o te hātepe whakapūrongo ā-tau mō te 
rautaki, tae atu ki te whakapūrongo mō te kokenga whakamua o ngā mahi whāiti.

Mō ia wāhanga putanga hua mātāmua, kua tautohutia e Whaikaha ētahi tūtohu 
taketake 4-5 kua whakaurua ki ngā wāhanga hāngai o te rautaki, tae atu ki ētahi 
inenga torowhānui hei ine i te kokenga whakamua ki te matakite whānui me ōna 
mātāpono. Kua oti ēnei tūtohu tuatahi te whakatakoto hei Tāpiritanga 2.

Ka pēhea tā mātou 
ine i te ahunga 
whakamua 

Ka whakaputaina hoki ngā tūtohu taketake i roto i tētahi paemana pāhekoheko 
i te taha o ētahi inenga tautoko e aroturukitia ai te kokenga i runga anō i ngā 
whāinga me ngā huaputa o te rautaki, kia hōhonu ake te tātaki. Mā ngā paemana 
e homai ētahi raraunga horopaki, taunakitanga hoki hei tautoko i te take mō te 
pānoni mō ia wāhanga putanga hua mātāmua. Ka whakahoutia ngā paemana ia 
tau, kotahi te whakahoutanga neke atu, ina puta mai he raraunga hou.

Hei te whakatinana haeretanga o te rautaki, ka taea hoki te tāpiri tūtohu kokenga 
mō ngā mahi takitahi, ki ngā paemana.

Ka tukua atu ngā raraunga o ngā whakapūrongo hinonga mō te kokenga o ngā 
mahi takitahi, me te aroturukitanga i te taumata pūnaha o ngā tūtohu taketake ki 
roto i tētahi pūrongo tūmatanui ā-tau mō te kokenga whakamua o te whakatinana 
i te rautaki.

Tāpiritanga 1:  
He kuputaka 

Huri tuarā ki te hunga whaikaha 

Ko ngā mea e kīa ana he huri tuarā ki te hunga whaikaha ko ērā ka tīmata mai i 
ngā haukume ki ngā pūnaha nui tonu e ārai nei i te hunga whaikaha i te noho hei 
tangata mō te pāpori.  

Te tūkino 

He huhua tonu ngā mahi takakino ka uru ki tēnei karangatanga, tae atu ki te 
tūkino ā-tinana, te taitōkai, te tūkino ā-ahumoni, ā-kare ā-roto, me te tūkino 
ā-hinengaro. Ka uru ki tēnei āhua ngā rongoā, me te taurimatanga e puta ai he 
wharanga taumaha, pēnei i te nui rawa o te whāngai rongoā, te pupuru rānei i ngā 
rongoā tika, ngā taputapu āwhina i te neke ā-tinana, ngā mōhiotanga, ngā taurima 
me ngā ratonga tautoko tika rānei.

Te urutanga 

Te tikanga o tēnei mea te urutanga ka taea e ngā tāngata whaikaha me te hunga 
kāore he hauātanga kia uru ki ngā wāhanga katoa o te mahi o te ao, rite tonu ki te 
hunga kāore he hauātanga.

Ākonga 

Ko te tikanga he ākonga, he tauira. Ka uru ki tēnei karangatanga ngā pia, ngā 
tāngata e whakangungua ana, te hunga e ako ana i tētahi wāhi mahi tae atu ki 
ngā ākonga i tētahi kura, whare wānanga (university) me te akoranga mō ngā 
momo mahi. E aronui ana te kupu ki te ākonga hei tangata whai mana i roto i te 
hātepe ako, i ētahi wā, he wairua, he hononga ā-ahurea tō te kupu. Hei whakaata 
hoki tēnei kupu i ngā mātāpono o te kupu 'ako', he tauawhiawhi te haere a te 
whakaako me te ako.

Maioro 

Ko tēnei mea te maioro ko tētahi aukatinga e uaua ai te mahi a te iwi mō tētahi 
mea. Ko ētahi o aua maioro he maioro ōkiko, ko ētahi he pāpori, he waiaro, ko 
ētahi i takea mai i te whakawhiti kōrero, i te tūneke, i ngā kaupapa here, i te ara 
rānei e horaina ai ētahi ratonga.  

Ngā tamariki whakawhiti 

Ko ngā tamariki whakawhiti ngā tamariki kua hāmenetia i mua i te Kōti Taiohi (te 
pūnaha whakawā i te taiohi) ā, kua whai kōtitanga taurima, tautiaki hoki i mua i te 
Kōti Whānau (pūnaha tautiaki tamariki).

56

Te Rautaki Hauātanga o Aotearoa 2026-2030



Ngā pūkenga ahurea turi 

Te tikanga o te kī 'ngā pūkenga ahurea turi' ko te kite me te whakarangatira i te 
tuakiri ahurea, i te reo me ngā wheako o te hunga Turi. Ko tētahi wāhi o tēnei 
he noho mārama ki te Reo Rotarota, (NZSL) he reo motuhake, me ōna anō ture 
takotoranga kupu, wetereo hoki, me te whakarite tikanga e taurite ai te wātea o 
ngā whakawhitinga kōrero mā roto i Te Reo Rotarota.

Te hapori whaikaha	

Ka pā te kupu 'hapori whaikaha' ki te hunga whaikaha, ki ō rātou hoa rangatira, ki 
ngā hoa, ki ngā whānau, ki ngā whanaunga, ki ngā kaitaurima tē utua, me ērā atu 
tangata e whai wāhi tūturu ana ki te tautoko i te hunga whaikaha. Ka uru hoki ki 
tēnei āhua te kauwhau tikanga/ngā whakahaere kiritaki kei roto nei/ka noho hei 
kanohi rānei, mō te hunga whaikaha.

Te matatau hauātanga 

Hei wāhanga o te 'matatau hauātanga' ko te māramatanga hauātanga (te 
māramatanga ki ngā hauātanga me ngā take e pā ana ki te hauātanga) me te 
urupare hauātanga (te āhei ki te whakaurutau i ngā whanonga me ngā horopaki 
hei whakauru i te katoa).

Te hunga whaikaha	 

Ko te tautuhi a te Tauākī o Ngā Whenua o Te Ao mō ngā Motika o te Hunga 
Whai Hauātanga (UNCRPD) i tēnei mea te tangata whaikaha, he tangata whai 
rarunga ā-tinana, ā-hinengaro, ā-tairongo rānei, me ētahi atu maioro i te taha, e 
whakauaua nei i tō rātou whāinga wāhi tūturu, whai hua hoki hei tangata mō te 
pāpori kia taurite ki ētahi atu.

Ngā mōtika whaikaha	  

Ko ngā mōtika whaikaha ko ērā e tākina ana i roto i te Tauākī o Te Rūnanga 
Whakakotahi i ngā Iwi o Te Ao mō ngā Motika o te Hunga Whai Hauātanga 
(UNCRPD), me ētahi atu wāhi, tae atu ki ngā ture o Aotearoa hei tautiaki, e 
whakamana nei i te hunga whaikaha kia whai wāhi i te pāpori nui tonu. Ko tā ngā 
mōtika whaikaha he tuku mōtika ki te hunga whaikaha e taurite nei ki ō te katoa, 
kaua he mōtika tāpiri.

Ko te hurihanga o te whiwhinga mahi	  

Ko te hurihanga o te whiwhinga mahi ko te hīkoi puta noa i te katoa o ngā rā 
o te tangata i te ao nei ki roto i te whiwhinga mahi, i roto, ki waho hoki, tae 
atu ki te rapunga kaimahi, te whakaurunga, te whakangungu, te purutanga, te 
whakapikinga me te whanaketanga aramahi, te whakahaere i te pai o ngā mahi, 
me te puta atu i tētahi mahi. 

Te tautika 

Te tikanga o te tautika, he waiho i te whakahaere i ngā tāngata katoa mā ngā ara 
taurite (te ōrite), me te whakaae he tika kia nui atu te tautoko, ētahi ara rerekē 
rānei mō te tangata kia tae ki te putanga taurite.

Te rarunga 

He raru, he uauatanga rānei mō te haere, mō te hanga rānei o te tinana o tētahi 
tangata.

Te whakaurunga

Te tikanga o tēnei mea te whakaurunga, kāore te hunga whaikaha e tūpono 
ki ētahi taumahatanga, makihuhunu rānei nā tō rātou rarunga, ā, ka taea e 
rātou te whai wāhi ki ngā āhuatanga katoa o te pāpori, kāore he maioro, me te 
whakakorenga o ngā mariu.

Auraki 

Ko auraki ko ngā ngohe, ko ngā ratonga, ko ngā tautoko, ko ngā wairo me ngā 
whakaaro e wātea ana ki te katoa kia whakamahia, kia whai wāhi ki roto.

Whakahapa 

Ko te whakahapa tētahi mahi waiho i tētahi āhuatanga e puta ai he wharanga 
tērā pea ka tūpono mai, he wharanga tūturu rānei. Ko te whakahapa i ētahi wā 
ko te ngoikoretanga o te tautiaki i te tangata i te wharanga, i te tūkino rānei, te 
taurimatanga hauora tahangoi, ko te mātauranga, ko te whakaruruhau, ko te 
tautiaki i ngā mōrearea o te taiao, ngā hiahia taketake kīhai i tutuki, pēnei i te 
kākahu me te kai.

Ngā Mātāpono	

Ko ngā mātāpono ko ngā uara taketake, ngā whakaaro me ngā whakaūnga kei 
raro i tēnei rautaki. Ka noho ēnei hei tikanga tārei i te whakataunga take me ngā 
mahi mō te matakite me ngā whāinga o te rautaki. 

He kāinga noho tōtika 

Ko te kāinga noho tōtika ko te mahi whakamahine whare kia pai ai te uru o te 
hunga whaikaha me ngā tāngata whaikaha Māori ki ngā wāhi, ki ngā mea, me ngā 
mōtika kia rite anō te kaupapa ki te hunga kāore he hauātanga.

Te whakatau take e tautokona ana 

Ko te tikanga o tēnei mea te whakatau take e tautokona ana ko te āwhina i tētahi 
tangata kia huri ia ki ōna anō whiringa, kia kaua hoki ētahi e whakatau i aua take 
mōna.

Tāngata whaikaha Māori 

Ka pā tēnei kupu ki te hunga Māori whai hauātanga. Ka pā hoki tēnei kupu 
ki te hunga Māori e ngana nei ki te piki ki runga, e aro nui nei hoki ki ō rātou 
pūmanawa.

I takea mai i te pānga o te mamae nui 

Ko te kīanga 'I takea mai i te pānga o te mamae nui' ko ngā ara e mārama ana ka 
pā nui te mamae ki te whanaketanga, ki te whanonga me te toiora. Ko tā ngā ara i 
takea mai i te pānga o te mamae nui, he tautoko, he whakamana hoki i te tangata 
kia whakapikia, kia whakarahia hoki tōna toiora.

Turi Māori 

E hīkoi ana ngā Turi Māori i te Ao Turi me Te Ao Māori, me tō rātou kī he tangata 
rātou nō te hapori Turi, ā, he Māori hoki. He tini ngā Turi Māori e whakamahi nei 
i Te Reo Rotarota hei reo tuatahi mō rātou. Ahakoa tērā, he maioro kei mua i 
ngā Turi Māori mō te uru ki te ao Māori, tae atu ki te kī kāore te Reo Rotarota e 
whakaata ana i ngā ariā Māori i ngā wā katoa.

Whānau

Ko te whānau te puna o te kaha, o te tautoko me te tuakiri mō te hunga whaikaha. 
I ētahi wā ko rātou ngā kaitiaki o ngā tāngata whaikaha. Mō ngā tāngata 
whaikaha Māori, ka uru te whānau whānui kē atu ki te karangatanga whānau, me 
ētahi atu ka tautohutia e rātou hei whānau.

Matakite 

Ko tā te matakite mō tēnei rautaki he kōrero mō ngā rā kei mua i te aroaro, e āhei 
ai te hunga whaikaha Māori me ō rātou whānau kia tutuki, mā roto i te rautaki.

Tāpiritanga 2:  
Ko ngā tūtohu 
taketake hei ine i te 
ahunga whakamua 
ki te rautaki

